
        
            
                
            
        

    
	П. Ершов

	 

	БӨГТРӨГТЭЙ МОРЬХОН

	 

	“Ардын боловсролын яамны хэвлэл” Улаанбаатар хотноо 1972 онд эрхлэн хэвлүүлснийг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


П. П. ЕРШОВ

	 

	КОНЁК-ГОРБУНОК

	 

	Орчуулсан X. Пэрлээ

	 

	 

	 

	 

	 


БӨГТРӨГТЭЙ МОРЬХОН

	 

	Явган үлгэрийг ярьж эхэлнэ

	 

	Тэргүүн хэсэг

	 

	Хадан уул ойн цаана 

	Ханагар уудам тэнгисийн тэртээ 

	Уул хөвчийн цаана 

	Уудам тэнгисийн тэртээ 

	Тэнгэрийн доор, газрын дээр 

	Тэр нэгэн гацаа хүйд 

	Өөрийн гурван хүүтэйгээ 

	Өвгөн тариачин сууж байжээ. 

	Ууган хүү нь ухаантай, 

	Удаах хүү нь дүйнгэдүү, 

	Отгон хүү Иван нь 

	Олиггүй тэнэг юм санжээ.

	Ах дүү гурвуулаа

	Амуу будаа тарьж 

	Ойрхон нийслэл хотод 

	Очиж наймаа хийгээд 

	Хавтага дүүрэн мөнгөтэй 

	Харьж ирдэг байжээ.

	 

	Тэгж амьдарч байтал нь 

	Тэдэнд зовлон тохиолдов.

	Танихгүй нэгэн амьтан

	Тариаг нь гишгэлдэг болов.

	Эд нар тийм гайг 

	Эхээс төрсөөр үзсэнгүй. 

	Хулгайчийг яаж барихаа 

	Хуралдан хэлэлцдэг болжээ. 

	Танхай хулгайчийг барихаар 

	Тариагаа шөнөдөө манах 

	Эргүүл харуул гаргахаар 

	Эцэст нь ухаан сийлэв гэнэ.

	 

	Харуй бүрий болоход 

	Харуулд ах нь бэлтгэж 

	Сүх ац хоёроо барьж 

	Шөнийн эргүүлд гарчээ. 

	Харанхуй шөнө болоход нь 

	Харуулын айдас нь хүрээд 

	Нуруутай өвсөнд шургаад 

	Нуугдан суугаад хонож гэнэ. 

	Өглөө болохоор харуул маань 

	Өвсөн хоргоноосоо гараад 

	Хувингаар ус асгаж 

	Хувцас хунараа норгож 

	Байшингийнхаа үүдэнд очиж 

	Балбаж дуудаж эхлэв.

	«Нойрны хүүдий та нар 

	Норсон ахаа оруул л даа. 

	Хүйтэн бороонд нэвтэрч 

	Хөл толгойгүй норов».

	Хаалгаа дүү нар нь тайлж 

	Харуул ахаа оруулаад 

	Ажиж мэдсэн юмтай юу гэж 

	Асууж шалгааж гарав.

	Ах нь залбиран загалмайлж 

	Аймран хулчганасхийн байж 

	Хахирч хоолойгоо засаад 

	«Харин би үзсэнгүй.

	Аз муудаад ирэхээр 

	Аймшигт бүрхэг тэнгэрээс 

	Хур бороо цутгаж

	Хувцас хунарыг норгоод 

	Аягүй гунигтай байвчиг 

	Амар тайван хонов».

	«Айхавтар эр Данило чи 

	Аавдаа үнэнчээр зүтгэлээ!

	Аюул түйтгэрт алзсангүй» гээд 

	Аав нь түүнийг магтав.

	 

	* * *

	 

	Дахиад шөнө болоход 

	Дараах хүү нь зэхэж 

	Сүх ац хоёроо барьж 

	Шөнийн эргүүлд гарав.

	Хүйтэн шөнө болов.

	Хөрж даарсан харуул 

	Ам шүд нь тачигнаж 

	Айл саахалтын хашаанд 

	Харайн орж хоргодоод 

	Харуул хийсэн болов.

	Айхавтар сүрхий эргүүлүүд маань 

	Айдастай л байсан байжээ.

	Өглөө нэгэнт болсон хойно 

	Өнөөх харуул харьж 

	«Хэмгүй нойртой та нар 

	Хэрхэн ингэж унтана вэ? 

	Шинжгүй хүйтэн хонолоо.

	Шил татах дөхлөө».

	Хаалгаа тэд тайлж 

	Харуулаа орж ирэхээр нь 

	Ажиж мэдсэн юмтай юу гэж 

	Асууж шалгааж гарав.

	Харуул нь залбиран загалмайлж, 

	Хавчганан хулчганан 

	Араа шүдээ хавчгануулж 

	Арай ядан өгүүлрүүн 

	«Учрал хувьгүй би чинь 

	Урьд шөнө нойргүй шүү.

	Ямар хүйтэн хоносон гээч 

	Яс чөмөгт нэвтэрлээ.

	Бүтэн шөнөдөө чичрэвч

	Бүрэн тайван хонов».

	«Гаврило чи эр хүн!» гэж 

	Гайхаж аав нь магтав.

	 

	* * *

	 

	Бас дахиад шөнө болоход 

	Бага хүүгийн ээлж болов.

	Харин тэгтэл хархүү 

	«Хамгийн хөөрхөн нүд нь!» гэж 

	Хар тэнхээгээрээ хашхиран дуулж 

	Ханзныхаа буланд сууна.

	Ах нар нь тэнэг дүүгээ 

	Аргадан аашлан загнав чиг 

	Хэчнээн болтол зандрав чиг 

	Хий хоолой нь сөөв чиг 

	Тэнэг дүү нь дуулсаар 

	Тэндээ суусан хэвээр 

	Эднийг ядсаны дараагаар 

	Эцэг нь босож ирээд 

	«Сонсооч! Иванхан минь, 

	Сонин зураг авч өгнө.

	Будааны манаандаа гараач! 

	Буурцаг шош өгнө шүү!»

	Ингэж эцгийгээ хэлэхэд нь 

	Иван ханзнаасаа бууж 

	Өөрийн хувцсаа өмсөж 

	Өвөртөө талх чихэж 

	Тарианы харуулд гарахаар 

	Талын зүг явав.

	 

	* * *

	 

	Сар туяаран гийгүүлээд

	Сав саруулхан шөнө болов.

	Иван тариагаа тойроод 

	Ийшээ тийшээ харуулдан 

	Боролж сөөгийн дэргэд суугаад 

	Бор талхаа идэн байж 

	Огторгуйд түгсэн оддын 

	Олон цөөнийг тоолов.

	Яг шөнө дундын үед 

	Янцгаасан адууны чимээнд

	Сахиулчин Иван харвал 

	Сайхан гүү явна гэнэ.

	Өвлийн цас шиг зүстэй, 

	Өвдгөө өнгөрсөн дэл нь 

	Газар шүүрэм алдаад 

	Гархин алт шиг мушгирна. 

	«Өнөөх хулгайч энэ л бий. 

	Шоглоом мэддэггүй би чинь 

	Шууд хүзүүдэн мордоно шүү. 

	Сонин ч царцаахай байна даа!» 

	Цагийг нь олж, Иван хүү 

	Цагаагч гүүнд дөтлөөд 

	Мушгиран эрчилсэн сүүлээс нь 

	Мугуйдлан шүүрч аваад 

	Булиа сайхан зоонд нь 

	Буруу хараад мордов.

	Ганган цагаагчийн нүд нь 

	Галзуу юм шиг гялалзан 

	Хүзүү нь могой шиг махийж 

	Хөл нь сум шиг харван 

	Хадан уул дээгүүр 

	Халин дүүлэн довтолгож 

	Хавцал жалга дээгүүр 

	Харайн дүүлэн гараад 

	Талыг тойрон тойрон 

	Тангаран тангаран булгиж 

	Овлон хүчлэн, Иваныг 

	Ойлгож унагаахыг хичээвч 

	Сүрхий гайхал Иван маань 

	Сүүлдэн бариад тогтов оо.

	 

	* * *

	 

	Эцэст гүү нь ядраад 

	«Ээ! Иван минь гээд 

	Тогтож чадсан чи минь 

	Тохирсон эзэн минь бол. 

	Амрах газрыг минь зааж өг. 

	Аль санаснаараа арчил. 

	Өглөөний гурван хяраагаар 

	Өөрийн минь тааваар явуулж

	Өвс бэлчээр жигдэрсэн 

	Өргөн талд бэлчээ!

	Гурав хоногийн эцэст

	Гуниг санаанд нь ороогүй 

	Алтан дэлхийд гишгээгүй 

	Аргамаг хоёрыг унагална.

	Дээр нь бас би чинь 

	Дэлэм урт чихтэй 

	Өчүүхэн хоёр бөгтрөгтэй 

	Өндөр нь гурван цун 

	Балтга жаалхан морийг 

	Бас унагалж өгнө.

	Хоёр том аргамгаа 

	Хонжоод худалдахад болно. 

	Арвайхан жаал морио 

	Алтан бүс, сувдан малгай, 

	Аргамгийн тоног чимгээс ч 

	Арилжиж бүү худалд, Иван минь! 

	Дээд тэнгэрийн доор ч 

	Дэвэн дэлхий дээр ч 

	Хаана ч нөхөр чинь болно.

	Халуун зунд сэрүүцүүлнэ.

	Хахир өвөлд дулаацуулна.

	Хагсах өлсөхөд өллүүлнэ.

	Амыг чинь цангахад 

	Амттан балаар ундаална. 

	Тааваараа явах гэж би 

	Талд дахин гарна!»

	«Тийм болтугай» гэж 

	Тэнэг Иван бодож 

	Манхан цагаагч гүүгээ 

	Малчны пинд оруулаад 

	Үүд хаалгыг нь түгжиж 

	Үүрийн хяраа туяарахад 

	«Залуу эрэмгий эр нь 

	Захын байшинг зорив» гэж 

	Өндөр цээлхэн дуулсаар 

	Өөрийн гацаанд буцав.

	 

	* * *

	 

	Харьж ирсэн Иван хүү 

	Хаалганыхаа бариулаас угзарч 

	Хамхлах шахам үгтээж 

	Хар тэнхээгээрээ балбаж 

	Гал түймэр гарсан юм шиг 

	Гацаагаар нэг бархирч гэнэ.

	Ах нар нь босож 

	Аг маг ээрэлдэн 

	«Хэтэрхий чанга балбадаг 

	Хэн бэ?» гэж асуув.

	«Тэнэг мангуу Иван 

	Тэгж байна!» гэжээ.

	Ах нар нь үүдээ нээж 

	Аанай тэнэгээ оруулж 

	Айлгав гэж аашлав.

	Авирлав гэж загнав.

	Мань Иван тэнэг 

	Малгай дээлээ тайлалгүй 

	Ханзаа сандайлж суугаад 

	Хамаг амьтныг гайхуулан 

	Урьд шөнийн явдлаа 

	Урлаж чимж хэлэв.

	«Өнгөрсөн шөнийн туж 

	Өчүүхэн төдий унтсангүй 

	Огторгуйд түгсэн оддын 

	Олон цөөнийг тоолж 

	Сар сайхан гийгүүлээд 

	Санаанд ороогүй байтал 

	Ооч сахал нь арзайсан 

	Ороолон шулам ирэв.

	Муур шиг эрээн нүүртэй 

	Мундаг том нүдтэй 

	Тариаг шулам сүүлээрээ 

	Тасар цохилж эхлэв.

	Шоглоом мэддэггүй би чинь 

	Шууд хүзүүдэн мордов. 

	Тонгочин булгин давхиж 

	Толгойг минь хагалах шахаж 

	Харайлан цамнан тангарч

	Хаяж унагаахыг оролдов. 

	Бахь шиг чанга хавчиж

	Бахардалгүй тогтлоо би. 

	Унагаж, намайг ядаад 

	Учирлаж гуйхад хүрэв. 

	«Утсан чинээ амийг минь

	Уучилж тавихыг гуйя!

	Шан харамжид нь би чинь 

	Шажин амьтныг бузарлахгүй 

	Он жил дуустал номхрохоо 

	Одоо ам алдъя!» гэхэд нь 

	Чөтгөрийн үгийг итгээд 

	Чөлөө өгөөд тавилаа.

	 

	* * *

	 

	Иван дуугүй болоод 

	Их удалгүй үүрэглэв.

	Ах нар нь цухалдавч 

	Аанай тэнэгийг элэглэж 

	Ташаагаа тулан байж 

	Тачигнатал инээд алдав. 

	Өвгөн аав нь хүртэл 

	Элгээ хөштөл инээх нь 

	Их л зохисгүй ажээ.

	 

	Өнөөх шөнөөс хойш 

	Өдөр хэд хэд өнгөрөв.

	Би үүний тухайд 

	Биш хүнээс дуулаагүй.

	Хэд хоног өнгөрсөн ч 

	Хэрэггүй юм бидэнд 

	Хойд жил нь ч болог 

	Хоёр жил ч өнгөрөг.

	Үүний хойноос явах биш 

	Үлгэрээ залгаж ярья.

	Тэгээд байж байтал 

	(Тэр нэгэн баяраар) 

	Мансуурч согтсон Данило 

	Малчны пинд ороод 

	Алтан дэлээ намируулсан 

	Аргамаг хоёрыг үзэж

	Өчүүхэн бага бөгтрөгтэй 

	Өндөр нь гурван цун 

	Дэлэм урт чихтэй

	Дэндүү жаалхан биетэй 

	Тоглоомын бяцхан морийг 

	Толилон гайхаж хараад 

	«Мэнэн тэнэг юунд хоносныг 

	Мэдэв одоо би» гэж 

	Данило дотроо бодов.

	Даруй согтуу нь даамжрав. 

	Гэртээ гүйж орсоор 

	Гаврило дүүдээ хэлэв.

	«Санаа сэтгэлд ороогүй 

	Сайхан юмыг хараач!

	Алтан дэлт морьдыг 

	Аанай тэнэг олжээ».

	 

	* * *

	 

	Гаврило Данило хоёулаа 

	Гарч хөл нүцгэлэн 

	Халгайн дундуур харайлгаж 

	Хар хурдаараа гүйлдэж 

	Гурав гурав шургачиж 

	Гудран бүдрэн ойчиж 

	Хоёр нүдээ бүлтийлгэж 

	Хог нуухыг нь арчиж 

	Ах дүү хоёулаа очиж 

	Агтын пинд оров.

	Аргамаг хүлэг янцгаан үүрсэж 

	Алтан сүүлээ намируулав. 

	Цогтой дөрвөн нүд нь 

	Цолмон мэт гялалзаж байв. 

	Алмаас чулуун туурай нь 

	Алтан сувд бүрээстэй 

	Харахад үзэмжтэй гэдэг нь 

	Хаан язгууртан л унамаар... 

	Данило Гаврило хоёулаа 

	Далжир болтлоо ширтээд 

	«Аль газраас олов?» гэж 

	Ах нь дүүгээсээ асууж

	«Эрдэнийн нөөц сан 

	Эргүүд олдоно гэж 

	Эрт урьдын цагаас 

	Эцгэс өвгөд хэлэлцдэг.

	Тавхайгаа цоортол эрэвч бидэнд 

	Таван зоос олдохгүй гэдэг. 

	Гаврило дүү минь, сонс!

	Гарах долоо хоногт 

	Энэ хоёр морийг 

	Эзний хотноо оруулж 

	Ноёд сайдад худалдаад 

	Ногдсон мөнгөө хуваая!

	Янчаан мөнгөтэй болох 

	Яавч, бидний дур билээ.

	Ухаан муут Иван дүү 

	Учрыг нь олж мэдэх биш ээ.

	Агт морьдоо эрнэ биз.

	Авсан бидэнд падгүй...

	Хоёулаа ганзага нийлүүлж 

	Хонжоо харъя» гэлцэв.

	Гаврило Данило хоёулаа 

	Гараа барилцан зөвшиж 

	Тэврэлдэн байж батлаад 

	Тэнгэр бурхандаа залбираад 

	Хос сайхан аргамагт 

	Хорхойтон ярилцсаар гарав.

	Болоогүй байгаа хуримаа 

	Болзон хэлэлцсээр харив. 

	 

	* * *

	 

	Улиран нөгчих цаг мөч 

	Удаа дараалан өнгөрч 

	Өдрийн дараа өдөр 

	Өнөө маргааш солигдоно. 

	Цагийн дараа цаг 

	Цааш хэмгүй үргэлжилнэ. 

	Болзсон долоо хоног нь 

	Болоод ирсэн байв.

	Данило Гаврило хоёр 

	Далайн боомтод очиж, 

	Олон харийн худалдаачин 

	Онгоцоор бараа авчрав уу, 

	Христос номтныг хөнөөхөөр 

	Хэрцгий Салтан ирэх нь үү? 

	Тэднийг мэдэх шалтгаар 

	Тэр морьдоо худалдахаар 

	Хөрөг бурхандаа мөргөж 

	Хөгшин ааваараа ерөөлгөөд 

	Хоёр морио нууцалж 

	Хотноо сэмхэн мордов. 

	 

	Бүрэнхий болохоор Иван хүү 

	Гацааны гудамж уруудан 

	Бөөрөнхий талхны булан мэрж 

	Хөгжилтэй дууг аялсаар 

	Хөдөө талд хүрээд 

	Баян ноён хүн шиг 

	Бардан ташаагаа тулж 

	Малчны пингээ нээж 

	Маяглан байж оров.

	Овоохой пингийнх нь байдал 

	Ондоо болсон юмгүй атал 

	Алтан дэлт морьд нь 

	Алга болсон байв.

	Ганц жаалхан морь нь 

	Газар цавчлан эргэлдээд 

	Дэлдэн чихээ дэлбэгэнүүлэн 

	Дэвхцэн баясан байв.

	Иван банз түшээд 

	Эхэр татан хэлрүүн 

	«Азай буурал морьд минь, 

	Алтан дэлт хүлгүүд минь, 

	Сайхан хань та нарыг 

	Санаж хайрладаггүй буюу? 

	Ямар чөтгөр шулам нь 

	Яагаад алга хийчхэв. 

	Харласан бараан нохой 

	Хавцал ганганд унаасай!

	Гүүр нь нурж цөмрөөд 

	Гүн усанд живээсэй!

	Тамын оронд ороод 

	Тарчилж хэвтээсэй чамайг».

	 

	Жижигхэн морь нь шилгээж, 

	Жингэнэн янцгааж хэлсэн нь 

	«Гарз гай их боловч 

	Гасалж гуниад хэрэггүй. 

	Битгий зов, чи минь.

	Би тусалж чадна.

	Албин чөтгөр аваагүй 

	Ах нар чинь авсан!

	Талаар бүү чалч 

	Тайвширч үз, Иван минь! 

	Одоо намайг унаарай. 

	Ойчилгүй явахаа мэдээрэй. 

	Бие минь намхан гэсэн ч 

	Биш морьдоос дутахгүй 

	Алтан жолоог залмагц 

	Ам мэдэн давхиж 

	Хорт хоёр хулгайчийг 

	Хором зуур гүйцнэ».

	 

	* * *

	 

	Тэр морьхон нь навтайв. 

	Тэнэг Иван мордов.

	Чихдэн барьж тухлав.

	Чадал мэдэн орилов. 

	Жаалхан морь нь босож 

	Жавхаатай шилгээж байна. 

	Оодон дэлээ сэрвийлгэж 

	Омголон зангаар хуухирч 

	Хөх тоос дэгдэж 

	Хөлийн дор нь хуйлрав. 

	Харвасан сум шиг хурдалж 

	Харсан нүд ирмэхэд 

	Хулгайч нарыг гүйцэв.

	Хулчийж тэд нар айв. 

	Хүүрнэж дуугарч чадалгүй 

	Хүзүүгээ маажин зогсов.

	«Иваны морьдыг хулуух нь 

	Ичгэвтэр дээ, ах нар аа! 

	Надаас та нар ухаалаг ч 

	Наад Иван чинь шударга. 

	Та хоёрын морьдыг 

	Талж явгалаагүй шүү би». 

	Ах Данило нь эхэлж 

	Арга гарган хэлрүүн 

	«Янаг дүү Иван минь, 

	Яалаа гэж мэлзэх вэ, бид 

	Муухай хэрэг боллоо. 

	Мунхаг бидний байдлыг 

	Учирлаж аятайхан бодоод 

	Ухаалж сайхан хяна.

	Тариа хэчнээн ававч 

	Талх маань дөнгөж хүрдэг. 

	Бороо хургүй гандвал 

	Боож үхмээр гачигдах юм. 

	Гаврило бид хоёр чинь 

	Гашуун бэрхээс гэтлэхээ 

	Урьд шөнөжин ярилцаж, 

	Уйдан гунин хэлэлцэж, 

	Элдэв янзаар ухаалж, 

	Эцэст нь ингэж шийдсэн. 

	Мянган төгрөг хүргэж 

	Морьдыг чинь худалдаад 

	Бага жаалхан чамдаа 

	Баяр хүргэх далимд 

	Хонхт улаан малгай 

	Хром бухар гутал 

	Шинэ хувцас авчрахаар 

	Шийдээд ингэж явна. 

	Аавын бие муудан 

	Ажил хийхээ больсон. 

	Идэх юм хэрэгтэйг 

	Иван дүү минь, санаач! 

	Ухаантай хүн хойно доо. 

	Учрыг нь олно биз ээ!» 

	«Ажил тань тийм бол

	Алтан дэлт морьдоо

	Аваачиж худалдах нь зөв.

	Ах нар минь, Иваныгаа

	Хамт авч яв» гэж

	Хариу үгээ хэлэв.

	Ах нар нь дургүй байвч

	Аргагүй болоод дагуулав.

	 

	* * *

	 

	Хөх огторгуй харанхуйлж

	Хүйтэн жавар эхлэв.

	Тэд төөрнө гэлцэж

	Тэндээ унтахаар болов.

	Модны мөчир гишүүнээс

	Морьдоо уян сойгоод

	Замын хүнснээсээ идэж

	Завдан жаахан балгаж

	Хилэнт ходоодоо аргадаж

	Хийморио бодож хэвтэв.

	 

	* * *

	 

	Гэрэл холд гялалзахыг

	Гэнэтхэн Данило хараад

	Гаврило тийш эргээд

	Ганц нүдээрээ ирмээд

	Сэр хийтэл ханиагаад

	Сэмхэн галыг заагаад

	Шилээ маажисхийн байгаад

	Шивнэн аяар хэлрүүн

	«Яасан харанхуй байна даа.

	Ядахдаа сар гараасай!

	Хэрэв сар цухуйдаг сан бол

	Хэн янгүй амрах сан.

	Одоо үнэндээ бид нар

	Олиггүй зэвүүн байна.

	Байз! тэр юу вэ?

	Баагьж байгаа утаа юу?

	Тамхи нэг нэрэх сэн

	Тавлаж ганц амрах сан...

	Гараад гүйчих Иван

	Гал гуйгаад ир!

	Ахад нь хэт цахиур

	Алга л байна, дүү минь» гэж

	Аргадаж дүүгээ явуулав.

	Харин өөрөө Данило

	«Харах нүднээс далдраасай!» гэж

	Хар санаандаа бодно.

	«Юу асаад байгааг

	Хэн яаж мэдэх вэ!

	Нүгэлтэн дайсан байгаа бол

	Нүд ирмэхийн зуур

	Бодийг нь хөтлөөд тавьчихна даа» гэж

	Хоёр дахь ах Гаврило нь

	Хоосон цэцэрхэн хэлэв.

	Эргүү тэнэг Иван

	Энэ байдлыг анзаарсангүй

	Бяцхан мориндоо мордоод

	Байдгаараа давиран давьчаад

	Хоёр гараараа савчаад

	Хоолойн чадлаараа бархирав.

	Морь нь гэнэтхэн дэгдээд

	Мөр нь алга болов.

	Гаврило айн эмээгээд

	Гараа загалмайлан залбирав.

	«Яадаг билээ! Тэнгэр минь!

	Ямар шулмаа унав аа!»

	 

	* * *

	 

	Бөгтрөгтэй морьхон нь хурдална.

	Бөөмхөн гал нь гялалзана.

	Ганц инчдэхийн1 зуур

	Галын дэргэд хүрэв.

	Өргөн их дайд2

	Өдөр шиг гэгээн байна.

	Хачин гэрэл цацраад

	Хавийн газар нь гэрэлтэнэ.

	Галын илч байхгүй

	Гарах утаа ч алга.

	Ийм галыг үзсэн

	Иван гайхаад хэлэв.

	«Улалзаж байдаг дөл нь

	Утаа, илч ч байхгүй.

	Хаашаа чөтгөрийн юм бэ?

	Хачин гал байна даа!»

	 

	Тэгтэл бөгтрөгтэй морьхон нь

	Тэнэг Ивандаа хэлэв.

	«Гайхах юу байх вэ!

	Гал шувууны өд байна.

	Энхжин сууя гэвэл

	Энэ өдийг бүү ав!

	Аюул гай олныг

	Авчрах өд байна».

	«Болдоггүй яана аж даа» гэж

	Бодоод, Иван тонгойж

	Гал шувууны өдийг

	Гарын алчууртаа ороож

	Малгайдаа нуун буцав.

	Иван ахдаа очиж

	Ингэж хариу хэлэв.

	«Давхиад хүрч очиход

	Дархи хожуул ноцно.

	Аль байдаг чадлаараа

	Асааж дүрэлзүүлэх гэж оролдов.

	Дөлийг нь унтраахгүй гэж

	Дөмөн дөмөн үлээвч

	Шуламд алгадуулмар чинь

	Шууд унтраад орхилоо».

	Тэр хоёр ах нь

	Тэнэг дүүгээ шоолж

	Багтарч үхтлээ хөхрөлдөж

	Бүхэл шөнөдөө нойрссонгүй.

	Тэнэг дүү нь ирээд

	Тэргэн дороо ороод

	Өндөр дуугаар хурхирч

	Өглөө болтол унтжээ.

	 

	Энэ гурав мордоод

	Эзний нийслэлд ороод

	Асар тагтны өмнө

	Агтын уяанд хүрэв.

	 

	Нийслэл хотын даргаас

	Нийтэлж гаргасан тушаалгүй

	Зарж худалдаж болдоггүй

	Заншил горимтой байжээ.

	Өдөр дунд болохоор

	Өнөөх хотын дарга нь

	Булигаар гутал өмсөөд

	Булган малгай сөхөөд

	Хотын зуун цэргийг

	Хойно өмнөө дагуулав.

	Урт сахалтай зарц нь

	Урдхан талд нь явж

	Алтан бүрээ үлээж

	Аянга чанга дуугаар

	«Арилжаа наймаа нээгээрэй!

	Авалцаж өгөлцөж эхлээрэй!

	Шуугиан үймээний завсраар

	Шулж тонохоос хамгаалж

	Овтой муу луйварчийг

	Олж барихын тулд

	Зах дэлгүүрийн газарт

	Цагдаа харуул гарга!»

	Нийслэлийн зээл нээгдэж

	Нийт наймаачин хашхиралдав.

	«Эрхэм их ноёд оо!

	Энд морилон ирж

	Наадах бараагаа болгоож

	Наймаа худалдаа хийгээрэй!»

	Эд бараа авагчид

	Энгүй олон ирцгээнэ.

	Арилжаа хийсэн хүмүүс

	Алт мөнгөө тоололцон

	Харуулын цагдаа нар луу

	Хааяа нүдээ ирмэнэ.

	 

	Нийслэл хотын дарга

	Нэгэн зуун цэрэгтэйгээ

	Малын захад очиход нь

	Маш олон хүнтэй

	Зайгүй өт мэт шахалдан

	Зандралдан инээлдэн байв.

	Хотол олныг инээхэд нь

	Хотын дарга гайхаж

	Зам гаргах тушаалыг

	Зандарч цэрэгтээ өгөв.

	«Хөл нүцгэн чөтгөрүүд, 

	Хөдөлж зайлцгаа» гэж

	Сахалт цэргүүд хашхирч

	Савчин гуядан явна.

	Цугласан олон зайлж

	Цугаар малгайгаа авав.

	Уяа дүүрэн морьд

	Урд нь харагдаж байна.

	Олон морины дундаас

	Онцгой морь хоёр байна.

	Ижилхэн бараан зүсмийн

	Идэр залуу морьд

	Гайхам алтан дэл нь

	Гархи болон мушгирна.

	Шижир эрдэнэ сүүл нь

	Ширхэг нийлэн гялалзана.

	Нийслэлийн дарга гайхаж

	Нэлээд сэтгэл нь хөдөлж

	Дуу чимээгүй зогсож

	Духаа хэд маажиж

	«Алтан дэлхийд хачин юм

	Аль овоо байх юм даа!» гэв.

	Цэцэн үгийг нь шагшилдаж

	Цэрэг бүхэн нь дохилзоно.

	Даруй хотын даргаас

	Даяар олонд зарлав.

	«Энэ морьдыг бүү худалд!

	Энд битгий шуугилд!

	Хаан эзэнтэнд бараалхаж

	Харснаа айлтгана» гэж

	Хагас цэргээ үлдээж

	Хаанд бараалхахаар явав.

	 

	* * *

	 

	Харшийн үүдээр орж

	«Хаан эцэг өршөөтүгэй!

	Үхэх ял бүү оноогтун!

	Үг айлтгуулан соёрх!» гэж

	Хотын дарга айлтгаад

	Хормой дэвсэн сөгдөв.

	«Сониноо тайван хэл» гэж

	Соёрхон хаан дуугарав.

	«Чадах чинээгээр айлтгая!

	Чармайн албандаа зүтгэе.

	Хотын дарга хүн би

	Хойшдоо үнэнч зүтгэнэ».

	«За, мэднэ ээ мэднэ!» гэж

	Захирагч хаан нь айлдав.

	«Өнөөдөр цэргээ дагуулж

	Өөрийн хотыг эргэж

	Малын захаар очиход

	Маш олон хүнтэй

	Зайгүй үймээн аймаан

	Засаг цаазгүй болоход нь

	Хааны хуулийг сахиж

	Харц олныг зайлуулав.

	Уяа дүүрэн морьд нь

	Урд минь харагдаж байна.

	Олон морьдын дундаас

	Онцгой морь хоёр.

	Ижилхэн бараан зүсмийн

	Идэр залуу морьд

	Гайхам алтан дэл нь

	Гархи болон мушгирна.

	Шижир эрдэнэ сүүл нь

	Ширхэг нийлэн гялалзана.

	Алмаас чулуун туурай нь

	Алтан сувд бүрээстэй».

	 

	* * *

	 

	Хаан байж сууж чадалгүй

	«Хачин морьдыг үзье!

	Гайхалт тэднийг олж

	Гартаа оруулж авбал

	Жирийн хэрэг биш билээ.

	Жууз сүйх авчир!» гэж

	Хаан мутраа ариусгаж

	Хантааз хүрмээ өмсөөд

	Шадар цэргээ дагуулж

	Шаламгайлан зээлд хүрэв.

	 

	* * *

	 

	Хааны морилж ирэхэд

	Хамаг олон мөргөж

	«Уухай» түрэн хашхирахад

	Улсын эзэн дохисхийж

	Эзэн хаан ухасхийж

	Эрдэнийн жуузнаасаа бууж

	Аргамаг сайхан морьдоос

	Алаг нүдээ салгалгүй

	Эргэн тойрон хараад

	Эелдэг үгээр энхрийлж

	Хүдэр зоог нь алгадаж

	Хүзүү хоолойг нь маажиж

	Шижир алтан дэлийг нь

	Ширхэг дагуу нь илбэж

	Тошгор хананги байдалтай

	Тойрон харж хэлэв.

	«Энэ хэний унаа вэ?

	Эзэн нь хаана байна?»

	Иван ташаагаа тулж

	Ихэмсэг ноён хүн шиг

	Ах нарынхаа араас

	Алхаад гарч хэлэв.

	«Энэ морьд минийх.

	Эзэн нь би байна».

	«За морьдыг чинь авъя!

	Зарах уу, чи хө?»

	«Зарахгүй арилжин андалдана».

	«За юугаар андалдана?»

	«Хос таван малгай мөнгөөр».

	«Хоёр тавын арав».

	Эзэн хаан тэр дороо

	Эд мөнгөө хэмжиж

	Иванд тушааж өгөхдөө

	Илүү таван төгрөг

	Нэмж өгч байх нь

	Нэн сайн хаан ажээ.

	 

	Сайхан бүс бүсэлсэн

	Сайран ташуур барьсан

	Алтан тэмдэг хадсан

	Агтчин буурал өвгөдөд

	Эзэн хаан тушаасан нь

	«Энэ хоёр аргамгийг

	Хааны агтын газар

	Хашиж адуулж бай».

	Сайхан хоёр морь нь

	Сангийн газар хүрэлгүй

	Агтчин хэдэн өвгөдөөр

	Алиа наадам хийж

	Хазаар ногтоо таслаад

	Харин тэднийг дайрчхаад

	Тэнэг эзэн Ивандаа

	Тэр дороо очжээ.

	 

	Их хаан буцаж

	Иванд очиж хэлэв.

	«Аргамаг хоёр морьдыг чинь

	Адуулж ер чадахгүй нь

	Иван чи өөрөө

	Их санд очоод

	Алба хааж явбал

	Алтан дотор шумбаж

	Тосон дотор умбах шиг

	Торгон дээл өмсөөд

	Хамаг агтчиныг минь

	Харж захирч суу!

	Даалгаж тушаах минь энэ

	Дагаж хүлээх үү хө?»

	«Ордонд чинь бараалхаж

	Олон агтчиныг захиръя!

	Албан хэрэг явуулж

	Алтан дотор шумбаж

	Тосон дотор умбах шиг

	Торгон дээл өмсөнө.

	Харц тариачин байснаас

	Хааны түшмэл болж

	Хаан төрд зүтгэх

	Хачин сонин хэрэг ээ!

	Ханатал минь унтуулж бай!

	Харин тэгэхгүй бол

	Харьж явчихыг мэдтүгэй!

	Хаантан өршөөтүгэй!» гэв.

	 

	* * *

	 

	Иван хотын дундуур

	Ижил морьдоо дуудан

	Гараараа даллан явахад нь

	Гайхамшигт хоёр морь нь

	Тэнэгийн аялсан дуугаар

	Тэвхэлзэн сайварлан бүжиглэнэ.

	Бөгтрөгтэй морьхон нь хатирч

	Бүх олныг гайхуулав.

	 

	Энэ Иваныг явахад

	Элдэвт хоёр ах нь

	Хааны мөнгийг авч

	Ханцуй өвөртөө чихэж

	Хөнөг хөнөгөөр архидсаар

	Харьж гэртээ хүрээд

	Мөнгөө тэгшхэн хуваагаад

	Мөн хоёулаа гэрлэв.

	Эхнэр авсан ах нар нь

	Эргүү дүүгээ дурсана.

	Түүний хоёр ахын

	Түүхийг энд ярихгүй.

	 

	* * *

	 

	Үнэн алдартны шашинтныг

	Үлгэр туулиар цэнгүүлье.

	Харин тэнэг Иван

	Хааны харшид сууж

	Агтчины алба залгуулсан, 

	Адал явдал нь гэвэл

	Муу адад хорлогдож

	Мунгинаж өдөө алдсан, 

	«Хоёр модон тэвш

	Хондон шаргал будаа, 

	Холын орны дарс

	Хождуулалгүй олгож хайрла!

	Маргааш үүрийн хяраагаар

	Маш эртлэн мордоно».

	 

	Иван хаанд бараалхаж

	Илтгэн тодорхойлж айлтгасан нь

	«Хоёр модон тэвш

	Хондон шаргал будаа, 

	Холын орны дарс

	Хождуулалгүй олгож хайрла!

	Маргааш үүрийн хяраагаар

	Маш эртлэн мордоно!»

	Энэ айлтгалыг сонсоод

	«Эрсэн юмыг нь ол!» гэж

	Зарц хиа нартаа

	Зарлиг бошгоо буулгаад

	Эр хүн гэж Иваныг

	Эзэн хаан магтаад

	«Сайн яваарай» гэж

	Сайхан ерөөлөө хэлжээ.

	 

	* * *

	 

	Маргааш өглөө эртлэн

	Морьхон нь Иваныг сэрээв.

	«Унтах нойр чинь ханав!

	Уул аяндаа морд!»

	Иван орноосоо босож

	Их замд төхөөрч

	Ашгүй дулаанаар хувцаслаж

	Алтан шаргал будаагаа

	Холын орны дарсаа

	Хоёр тэвштэйгээ авч

	Өөдөс болсон талхаа

	Өвөртөө хийж аваад

	Навтгар морьхноо унаж

	Нар мандах зүг тийш

	Гал шувууг олохоор

	Газрын холыг зорив.

	 

	Бүтэн долоон хоног

	Бүрэн тууш аялж

	Найм дахь хоногийн биед

	Нарсан ойд хүрэв.

	«Энэ ойн цоорхойг

	Эргэцүүлж сайн хар!

	Цул мөнгөн уул тэнд

	Цухуйж байгааг харав уу?

	Үүгээр гал шувуу

	Үүр цайхын өмнө

	Рашаан булгийн усыг

	Амтлан уухаар ирнэ.

	Булгийн ус уухаар

	Бууж ирэхэд нь барья» гэж

	Онцолж морь нь захиад

	Ойн цоорхойд гарав.

	Ногоон зүлгэн талбай нь

	Номин эрдэнийн өнгөтэй

	Сэрүүн сайхан салхи нь

	Сэр сэр үлээгээд

	Үгээр хэлэхийн аргагүй

	Үзэсгэлэнт цэцэг найгана.

	Тэр талын зүрхэнд нь

	Тэнгэрийн үүл хурсан шиг

	Тэнгисийн давлагаа цоройсон шиг

	Цалин мөнгөөр бүтсэн

	Цагаан уул сүндэрлэнэ.

	Зуны нарны туяа

	Зураг татан гялбаж

	Атираа нугачаа бүр нь

	Алтан зураагаар тодорч

	Зулайн мөнгөн оргил нь

	Зулын гал шиг гялбалзана.

	 

	Морьхон нь хаднаа авирав.

	Мод хэртэй явав.

	«Одоо мөд шөнө болно.

	Отож үзэхээс дээ, Иван минь!

	Архиа тэвшиндээ хийж

	Арвай будаагаа хутга!

	Иван чи өөрөө

	Илүү тэвшиндээ нуугд!

	Онц сэргэг отоорой, 

	Осолдож ердөө болохгүй!

	Үнэгэн харанхуйн хойхно

	Үүр цайхын урьдхан

	Гал шувуу ирээд

	Гангар гунгар дуугараад

	Архи будаа хоёроос

	Ам мэдэн иднэ.

	Ойр байсан нэгийг нь

	Осолгүй барьж ав!

	Гал шувууг баривал

	Газар сайгүй хашхир!

	Би тэрхэн агшинд

	Биеэрээ давхин ирнэ».

	Иван дээлээ дэвсэж

	Их дуугаар асуув.

	«Гал шувуу барих гээд

	Гараа түлбэл яана?

	Осолдож гараа түлбэл

	Орилмоор хорсон өвдөнө.

	Гартаа бээлий хийвэл

	Гайгүй биз!» гэв.

	Морьхон нь ухасхийн давхиад

	Мөр нь үзэгдэхгүй болов.

	Тэнэг Иван уухилсаар

	Тэвш доороо орж

	Үхсэн юм шиг хөдлөлгүй

	Үүрийг хүлээн хэвтэв.

	 

	Шөнө дөлийн цагт

	Шовх уулын дээгүүр

	Өдөр дөл болох мэт

	Өргөн гэрэл цацарсан нь

	Гал шувуу нисэлдэж

	Ганганан донгодож ирэв.

	Будаа архи хоёрыг

	Бувар бувар идэв.

	Тэнэг Иван маань

	Тэвш доороо нуугдаастай

	Тэр доороосоо шагайж

	Тэднийг ажиглан харж

	Гараа зангидан дохиж

	Ганцаар ярин хэлэв.

	«Хачин гайхалтай юм!

	Хаашаа олон амьтан бэ?

	Бүгд тавин тоотой

	Бултыг нь барьж авбал

	Бэлэн олз олоход

	Бэрхгүй байна шүү!

	Яримаар ч юм алга, 

	Яасан сайхан шувууд вэ!

	Сайхан үзэсгэлэн хөлтэй

	Сайшаан мишээмээр сүүлтэй

	Энэ үзэмжит чимгүүд

	Эр тахианд ч байхгүй!

	Алтан хурц гэрэл нь

	Аавын голомт шиг саруул!»

	Хэлснээ төгсгөөд Иван

	Хэвтсэн газраасаа мөлхөж

	Архитай тэвшиндээ дөхөж

	Аяархан мярааж ойртоод

	Нэг гал шувууны

	Нэвсгэр сүүлээс нь шүүрч

	«Бөгтрөгтэй морьхон чи!

	Бушуухан ир! найз аа!

	Гал шувууг барьж

	Гартаа оруулав шүү!»

	Тэнэг Иваны маань

	Тэгж хашхиран байхад нь

	Жижиг морь нь давхисаар

	Жингэнэн янцгааж ирэв.

	«Эзэн минь барьсан байна!

	Үүнийгээ туламдаа хийж

	Амсрыг нь сайн боож

	Ардаа үүрээд буцъя!»

	«Үлдэж суугаа шувуудыг

	Үргээж нисгэе би.

	Бархирч хашхирах дуунаас

	Балмагдаж тэвдэхийг нь үзээрэй!»

	Иван тулмаа барьж

	Ийш тийш нь савчив.

	Сүрэг олон шувуу

	Сүр хийтэл нисэлдэж

	Очит гэрэл цацруулан

	Огторгуйн үүлнээ далд оров.

	Мань Иван харж

	Малгай бээлийгээрээ даллаж

	Хорт шүлтэд шатсан шиг

	Хоолойгоо шахан хашхирав.

	Халин ниссэн шувууд нь

	Харах бараагүй болов.

	Иван морьхон хоёр

	Ирсэн замаараа буцаж

	Хааны их нийслэлд

	Харьж ирэв гэнэ.

	 

	Ормогц Иванаас, хаан

	«Олов уу? гал шувууг!» гээд

	Байрны хартай туслахыг

	Баахан ширтэн харав.

	Ганьхарч цөхрөхдөө цаадах нь

	Гараа хазлан байжээ.

	Мань Иван тэнэг

	Маш бардам янзаар

	«Олохгүй яах вэ!» гэж

	Омогтойгоор хэлж гэнэ.

	«Хаана байна шувуу чинь!» гэж

	Хаан асуув гэнэ.

	«Байз! Шадрууддаа тушааж

	Байшингийн цонхыг хаалга!

	Хаалга цонхоо битүүлж

	Харанхуй болгох чухал!»

	Олон хиа гүйлдэн

	Ордны цонхыг хаав.

	Иван тэнэг тулмаа

	Исэр ширээн дээр тавьж

	«Гар! эмэгчин!» гэж

	Гал шувууг дуудав.

	Гэнэт гэрэл цацарч

	Гэрийнхэн цөмөөрөө гялбав.

	Хаан дуу алдаж

	Хамаг чадлаараа бархирав.

	«Аюулт түймэр! бурхан минь

	Ард амьтныг цуглуул!

	Ус шороо авчирч

	Унтраа! Сөнөө! Бушуул!»

	Иван агтчины дарга

	Инээддээ хахан цацаж

	«Гайт түймэр биш

	Гал шувууны гэрэл!..

	Хаан энэ шувууг

	Харж зугаацах болов уу!»

	«Хамаг сэтгэлийг цэнгүүлсэн

	Ханьхан Иваныг элбэрнэ!

	Энэ баярын урамд нь

	Эзэн хааны хөтөч болгоё!»

	 

	Хааны хуучин агтач

	Хар доторт туслах

	Энэ байдлыг үзэхдээ

	Эгдүү нь хүрэн шивгэнэж

	«Байз, муу нусгай!

	Базааж дандаа баясахгүй!

	Азнаж хүлээ, дүү минь!

	Ах нь чамайг дөнгөнө.

	Хэрэв аюулд унагахгүй бол

	Хэний хүү болох бол?»

	 

	* * *

	 

	Хорин нэгэн хоногийн

	Хойд нэгэн үдэш

	Зарлигт хааны гал тогоонд

	Зарц тогоочгүй цуглаж

	Зэс домботой архийг

	Зээрд болтлоо ууж

	Алдарт Ерусланы явдлыг

	Амтархан уншиж байтал

	Нэг зарц хажуугаас

	Нэмж хэлсэн үг нь

	«Хажуу айлаасаа би

	Хачин ном олсон!

	Хуудсаар олон биш ч

	Хуучин үлгэр тав бий.

	Таван үлгэрийг хэлбэл

	Та нар ханахаа болино.

	Цэнгэл гэдэг учиртай

	Цэцэрхэж үзэлгүй болохгүй!»

	Бүгд цугласан хүн

	Бүдүүн нарийн дуугарч

	«Үеийн нөхөд чинь байна

	Үлгэрээ хэл! хэл!»

	«Таван үлгэр шүү, та минь.

	Та нар алийг нь сонсох гээ вэ?

	Миний мэдэхээс эхнийх нь

	Минжийн тухай үлгэр, 

	Харин дараах нэг нь

	Хаан хүний тухай.

	Зээ, гуравдугаар нь уу?

	Зүүн боярын тухай!

	Нөгөө дөрөвдүгээр үлгэр нь

	Ноён Бобылын тухай.

	Тавдугаар... тавдугаарыг нь уу?

	Таг мартаж орхижээ!

	Тавдугаар үлгэрт юу билээ?

	Тархин дотор энүүхэнд л байна».

	«За, түүнийгээ орхи л доо!»

	«Залуу хүүхний тухай юу?»

	«Харин тэр чинь ёсоороо

	Хамгаас үзэсгэлэнт хаан охин

	Тав дахь үлгэрт гардаг юм.

	Та нар алийг нь дуулах вэ?»

	Хамаг бүгдээр бархиралдаж

	«Хаан охиныгоо ярь!

	Эзний тухай дуулсаан, 

	Энэ сайхан охиныг

	Булт сонсоход дуртай.

	Бушуу ярь! ярь!»

	 

	Даамай холын оронд

	Далай байдаг гэнэ.

	Тэр далайн усаар

	Тэрсүүд лал явдаг.

	Үйлт тэр далайд

	Үнэн шашинтны газраас

	Хааны тайж ч хавьтаагүй

	Харц олон ч очоогүй!

	Хаан сайхан охиныг

	Харийн гийчид ингэж ярьдаг.

	Энэ үзэмжит дагина нь

	Энгийн охин биш

	Алман сарны охин

	Алтан нарны дүү

	Гоо тэр дагина нь

	Гоё дээл өмсөж

	Алтан онгоцонд сууж

	Арван цагаан хуруугаар

	Мөнгөн сэлүүрийг нь барьж

	Мөнхүү онгоцоор сэлдэг!

	Ятга чавхдан наадаж

	Янзын дуу дуулдаг!»

	 

	Иваныг занасан туслах

	Ийм үлгэрийг сонсоод

	Суусан сууриндаа тогтолгүй

	Сугаран босож яваад

	Хааны ордон тийш

	Харайн гүйж оров.

	Духаараа шал мөргөж

	Дуулан байж айлтгав.

	«Гэмт биеэр би

	Гэрэлт царайд золгов.

	Алахыг бүү айлд!

	Айлтгаж хэлэхийг соёрх!»

	«Илэрхий үнэнээ мэдүүл!

	Илүү битгий нэм!» гэж

	Хаан зарлиг болов.

	Хартай туслах хэлэв.

	«Эзний зоогийн газар

	Энэ өдөр бид цуглав.

	Таны өлмийн төлөө

	Тансаг дарсыг хүртэв.

	Үүдний нэгэн зарц

	Үлгэр хэлж цэнгүүлэв.

	Үзэсгэлэн төгөлдөр дагина

	Үлгэрийн дотор гарав.

	Хаан таны хөтөч

	Харц Иван сонсоод

	Ариун цогт дагиныг

	Ангаахай гэж нэрлээд

	Охиныг үзье гэвэл

	Олж ирнэ! гэж

	Таны живрээр батлан

	Тангараг тавилаа!» гэж

	Муу санаат туслах нь

	Мушгин ховлож мөргөв.

	«Хөтчийг дууд!» гэж

	Аман зарлиг буулгав.

	Зусар бялдууч туслах

	Зуухны ард хоргодов.

	Хааны хиа нар

	Харайн гүйн явж

	Даамай унтсан Иваныг

	Дан цамцтай нь авчрав.

	 

	«Иван, чиний тухай

	Илтгэл мэдээ ирсэн нь.

	Ондоо шувуу болох

	Охиныг авчирна гээд

	Биеэ сайрхана гэж

	Бусад чинь ярив!»

	«Хаашаа юм хэлэв!

	Хаан хурмаст өршөө!

	Унтаа нойрмогтоо би

	Утгагүй чалчсан байлгүй, 

	Зальтан мэхлэхийг оролдовч

	Зайлж ер чадахгүй!»

	Хаан сахлаа шувтран

	Хашхиран зандран хэлэв.

	«Харц чамтай би, 

	Хайнцан мэлзэж чадахгүй!

	Хорин нэгэн хоногт

	Холын орны дагиныг

	Ордонд минь авчрахгүй бол

	Онц чандаар шийтгэхийг

	Хааны живрээр баталж, 

	Хаана ч гэсэн хамаагүй

	Шовх гадсанд өлгөж

	Шоронгийн мухар сахиулна!

	Бос, Иван чи бос!

	Бушуул, түргэлж үз!» гэжээ.

	Иван уйлсаар явж

	Итгэлт морьхондоо очив.

	 

	«Иван минь, чи юунд

	Ийм гунигтай болж, 

	Тархи түрүүгээ унжуулж

	Таг дуугай уйлав.

	Хайрт минь өвдөв үү?

	Хартан хортонд автав уу?»

	Иван морьхноо хүзүүдэн

	Илэн таалж хэлэв.

	«Амраг жаалхан морь минь, 

	Аюулт юм боллоо!

	Харийн дагина охиныг

	Хаан, авчир!» гэв.

	«Их аюултай байгаа нь

	Илэрхий үнэн байна.

	Аюул зовлонгоос салахад

	Асарч тусалж чадна.

	Энэ юу ч биш гэж

	Эрхэм нөхөр минь, мэд!

	Хэлсэн үгэнд ороогүйгээс

	Хэрэг чинь ийм болжээ.

	Эзэн хаанд бараалхаж

	Ингэж одоохон хэл.

	«Далайн цаанах жимсэн чанамал

	Давуу амттан сэрүүн идээ, 

	Хоол ундны хэрэгсэл, 

	Хос торгон алчуур, 

	Алтан хээ угалзтай

	Асар цацар хэрэгтэй!»

	 

	Иван хаанд бараалхаж

	Ийм үгийг айлтгав.

	«Далайн цаанах жимсэн чанамал

	Давуу амттан сэрүүн идээ, 

	Хоол ундны хэрэгсэл, 

	Хос торгон алчуур, 

	Алтан хээ угалзтай

	Асар цацар хэрэгтэй!»

	«Үгүй гэхийн оронд

	Үнэнээ хэлэв» гээд

	Хаан орон дээрээсээ

	Хариу зарлиг буулгаж

	Иваны хэрэгтэй юмыг

	Ирүүлж өгөхийг тушаагаад

	Эр хүн гэж Иваныг

	Эзэн хаан магтаад

	«Сайн яваарай!» гэж

	Сайхан ерөөл тавив.

	 

	* * *

	 

	Ирэх өглөө эртлэн

	Иваныг морьхон нь сэрээв.

	«Унтах нойр чинь ханажээ.

	Одох цаг чинь болжээ!»

	Иван даруй босож

	Их замдаа бэлдэж

	Алчуур, цацраа эвхэж

	Амттантай саваа авч

	Аяны богцондоо хийгээд

	Аргамж сураар боов.

	Иван дулаахан хувцаслаж

	Итгэлт морьхондоо мордож

	Хагас боов өвөртөлж

	Хаан охиныхыг зорьж

	Дорно зүг тийш

	Довтолгон давхиж одов.

	 

	* * *

	 

	Наран гарагт мордоод

	Найм дахь өдрийн биед

	Балар ойд хүрмэгц

	Балтгар морь нь хэлэв.

	«Онц үзэмжит дагинын

	Он дуусан суудаг

	Далай тийш очих

	Дардан харгуй энэ.

	Уран гоо дагина

	Улирах нэгэн онд

	Далайгаас хоёр удаа

	Дайт газарт гарч

	Өдрийн уртыг өнгөрүүлдэг...

	Өглөө охиныг үзнэ!»

	Цагаан хэрмэн долгио

	Цалгилагч далайд хүрэв.

	Иван морьхноосоо буув.

	Итгэлт морьхон нь хэлэв.

	«Асар цацраа босгож

	Алчуур юугаа дэвсээд

	Алсын амттан, сэрүүн ундаа

	Аягалж сөгнөж зэхээд

	Асрын ардаа хоргодож

	Арга ухаанаар харуулд!

	Өвчүү завь торолзоно.

	Өнөөх дагина ирнэ...

	Асарт дагина орог!

	Амттан жимсийг зооглог!

	Ятга чавхдаж эхлэхээр

	Яг барих цаг нь болно!

	Дагина охиныг барьж

	Тэнхээгээрээ тэвэрч аваад

	Тэгээд намайг дуудаарай!

	Чамайг нэг дуудуут

	Чавхдан ирнэ би...

	Дагина охиноо аваад

	Даруй хойш буцна!

	Чи сэргэг байж

	Чилэлгүй сайн хар!

	Омтгойдож унтвал чи

	Осол аюулаас хагацахгүй!»

	Морьхон нь далд оров.

	Мань Иван нуугдав.

	Авхайг харъя гэж

	Асраа цоолов гэнэ.

	 

	* * *

	 

	Үүлгүй цэлмэг өдөр

	Үд дундын хэрд

	Дагина охин ирж

	Аялгуут ятгаа барьж

	Асрын дотор орж

	Амттан жимсийг зооглохоор

	Ашлан суув гэнэ.

	Харц хөтөч Иван

	Хаан охиныг үзэж

	«Энэ хаан охиныг

	Элдэв үлгэрт хэлэлцдэг.

	Тэгж юунд хэлэлцэнэ!

	Тийм ч үзэмжтэй биш!

	Гулзгар нарийхан нуруутай

	Гундмал цайвар царайтай

	Тавхай хөлийг нь хараач

	Тахианы зулзагынх шиг.

	Тэр хүн нь дурлаг

	Тэнэг Иван л үгүй».

	Хаан охин ятгадаж

	Хангинатал сайхан дуулав.

	Барихаа Иван мартаж

	Баруун шанаагаа тулж

	Намуухан эгшгийг сонссоор

	Нам унтаж хоцров.

	 

	Үдшийн цагаан гэгээ нь

	Үгүй болон харанхуйлав.

	Ухаант морьхон нь ирж

	Унтаж хоцорсон Иваныг

	Урд хөлөөрөө цавчиж

	Ууртай дуугаар янцгааж

	«Хайрт нөхөр минь чи!

	Хамаг одод түгтэл

	Хар аюулд орж

	Ханатлаа унтан нойрс!

	Чи л шоронд шорлогдоно.

	Чиний л зовлон шүү!»

	Иван цурхиртал уйлан

	Итгэлт морьхноосоо гуйв.

	«Ослыг минь уучилна уу?

	Одоо дахин унтахгүй!»

	«Бурхан чамайг өршөөг!

	Бурууг залруулж болно.

	Унтахгүй байж чадвал

	Уул хэрэг чинь бүтнэ.

	Маргааш өглөө эрт

	Манай алтан асарт

	Бас дагина ирж

	Балын амттаныг ууна.

	Тэгэхэд бас унтвал

	Тэргүүн чинь үгүй болно!»

	Нойроо хүрвэл Иван

	Нозоорч хөшсөн биеэ

	Нухаж хатгая гэж

	Нурж хэмхэрсэн онгоцноос

	Хуучин хадаас түүж

	Хурц чулуу цуглуулав.

	Маргааш өглөө эрт

	Мандахын шар нарнаар

	Дагина охин бас

	Далайгаар хөвж ирээд

	Өвчүү завиа татаад

	Өндөр эрэг дээр гараад

	Аялгуут ятгаа барьсаар

	Алтан асарт нь орж

	Амттан балыг уухаар

	Ашлан сууж орхив.

	Хаан охин ятгадаж

	Хангинатал сайхан дуулав.

	Мань Иван бас л

	Мансуурч унтах дөхөв.

	«Байз, муу шулам минь!

	Бас намайг мэхлэх нь үү!

	Ахиж гараас гарахгүй

	Автаж баригдах чинь!»

	Асартаа Иван орж

	Авхайн гэзэгнээс шүүрч

	«Итгэлт морьхон минь!

	Ивандаа тус болоорой!»

	Харсан нүд ирмэтэл

	Хайрт морьхон нь ирж

	«Ээ! Эзэн минь сайн!

	Энийгээ л сайн бариад

	Над түргэн мордоод

	Нарны галтайд буцъя!»

	 

	Нийслэл хотондоо Иван

	Нисэн давхиж хүрэв.

	Хаан эзэн биеэрээ

	Хаан охиныг тосож

	Цагаан гараас нь хөтөлж

	Цайз ордондоо оруулж

	Зах торгон хөшигтэй

	Зандан ширээнд суулгав.

	Эрх танхилаар ширтэж

	Элэгсэг найртайгаар ярив.

	«Харилцах ижилгүй дагина, 

	Хатан минь болохыг соёрх!

	Хүүхэн чамайг хармагц

	Хүсэл дур минь оргилов!

	Шонхорынх шиг нүд чинь

	Шөнө ч унтуулахгүй, 

	Нарт өдөр ч санагдан

	Намайг зовоож байна!

	Танхил хонгор минь, 

	Таашаалаа гэж хэлээч!

	Дэр нэгтгэх хурим

	Дэргэд бэлэн байна.

	Гэрэлт хонгор чамтайгаа 

	Гэрлэх ёсон төрөө

	Маргааш өглөө эрт

	Мандах нарнаар хийж

	Жаалхан хонгор чамтайгаа

	Жаргалаа эхлэх болно!»

	Хаан залуу дагина

	Хариу үгээ хэлэлгүй

	Эзэн хааныг харалгүй

	Эргэж буруу харав.

	Хаантан харин уурласангүй

	Хайрлаж ихээр дурлав.

	Газар дээр сөхөрч

	Гар хурууг нь барилж

	Эелдэг зөөлөн үгийг

	Эвсэг урьхнаар хэлэв.

	«Урьхан үгээ хэлээч!

	Уйтгарладаг учир юу вэ?

	Янаг дур минь багадав уу?

	Ямар заяагүй юм бэ?»

	«Эхнэрээ болгоё гэвэл

	Энэ гурван хоногт

	Гадаад их далайгаас

	Ганц бэлзгийг минь олуул!»

	«Иваныг дууд!» гэж

	Яаран хаан тушаав.

	Өөрөө гүйн алдаж

	Өндөс өндөс хийв.

	 

	Иван хаанд бараалхав.

	Их хаан тушаав.

	«Иван чи явж

	Их далайд оч!

	Дагинын эрдэнэт бэлзэг нь

	Далайд бий гэнэ.

	Түүнийг олж

	Түргэн авчирч чадвал

	Хамаг байдаг юмаараа

	Хайрлалгүй шан хүртээнэ!»

	«Түрүүчийн аян замаас

	Түйтэж ядаж ирэхэд

	Ахиад гадаад далайд

	Аял гэнэ шүү!»

	«Эргүү чи харахгүй юу?

	Эхнэр авах гэж байна!

	Завдан яарах хэрэгтэй, 

	Зальтай золиг хуухай!

	Бүү надтай маргалд!

	Бушуу яв!» гэж

	Хаан хилэгнэн давшилж

	Хатуу чанд тушаав.

	Явахаар Иван босов.

	Яаран дагина захив.

	«Манайхаар замдаа дайраач, 

	Маргад ордонд минь орооч!

	Алга хавсран мөргөж

	Ачит эхэд минь хэл!

	Гуа гэрэлт царайгаа

	Гурван өдөр, шөнө

	Надаас юунд нуусан

	Нарийн учрыг мэдье?

	Миний ах яагаад

	Манан буданд хаагдав?

	Алсын будант өндрөөс

	Алтан гэрлээ хайрлахгүй юу?

	Үгийг минь бүү март!

	Үйлсийг минь бүтээ!»

	«Хэрэв мартчихгүй бол

	Хэлж дуулгана би!

	Ачит эх чинь хэн бэ?

	Ах дүү чинь хэн бэ?

	Төрөл ургаас чинь

	Төөрч явчихгүй гэж

	Нэр алдрыг нь мэдэх нь

	Нэн чухал болов!»

	«Алман Сар эх минь, 

	Алтан Нар ах минь!»

	«Болзоондоо ир!» гэж

	Богтот хаан нь давтав.

	 

	Иваныг хааныхаас ирэхэд нь

	Итгэлт морьхон нь хэлэв.

	«Эрхэм тэргүүнээ гудайж

	Эзэн минь, юунд уйтгарлав?»

	«Хайрт морьхон минь, тусал!

	Хаан тэр дагинаар

	Эхнэрээ хийх гэнэ.

	Энэтээ гадаад далайгаас

	Гуа дагинын бэлзгийг

	Гурван хоногт авчрах

	Зарлиг буулгаж байна.

	Залуу дагина тушаав.

	Хаана ч байдаг юм бэ?

	Хаш ордонд нь очиж

	Нар, Сартай нь уулзаж

	Намайг мөргө» гэв.

	Итгэлт одой морь нь

	Ивандаа зөвлөж хэлэв.

	«Урьдахыг тусаллаа гэхгүй

	Улам хойшид тусална.

	Өнөө амран унтаж

	Өглөө эртлэн босож

	Гадаад далайг зорьж

	Гарч аялан мордъё!»

	 

	* * *

	 

	Маргааш өглөө эрт

	Мань Иван босож

	Гуравхан сонгино өвөртлөөд

	Гутал хувцсаа дулаалаад

	Алс холын замд

	Аялан мордож гэнэ.

	Ах дүү нар минь, сонсооч!

	Амрах зав хайрлаач!


Ногоочин байсан урьдын Макар

	Ноён түшмэл болов, одоо

	 

	Гутгаар хэсэг

	 

	Тачиг пажиг, тачиг пажиг

	Таг таг, тас тас!

	Тарган морьд хашаанаас гарав.

	Тариачин эрс бариад

	Тав яв хийтэл уяв.

	Хатуу царсан дээр

	Хар хэрээ сууж

	Үхэр бүрээ үлээж

	Үнэн шашинтныг цэнгүүлсэн нь

	«Эрхэмсэг явдалтан, сонсоно уу!

	Эр эм хоёр байжээ.

	Эр нь алиа зантай

	Эхнэр нь хошин үгтэй

	Христосын шашинтныг хамарсан

	Хэмжээгүй найр болно, тэднийд!»

	Энэ оршлыг хэлээд

	Эл үлгэрээ эхлэх маань.

	«Шинэхэн сонин дуулдсанд минь

	Шимтэй шан өгөх үү?

	Хадам нь бэрээ жанчин

	Ханзан дээрээ суулгаж

	Гар хөлийг нь хүлж

	Ганц гутлыг нь сугалж

	Гэгээн цагаан өдөр

	Гэрээс бүү гар!

	Үеийн залуусын нүдэнд

	Үл харагд!» гэж

	Байшин хашааны үүдэнд

	Батгана дүнгэнэх адил

	Энэ оршлоо дуусгаж

	Эх үлгэрээ ярья.

	 

	* * *

	 

	Тэгээд мань Иван

	Тэртээ далайд очиж

	Авхайн бэлзгийг авчрахаар

	Аялан явж байна.

	Одой жаал морь нь

	Огторгуйн салхи мэт довтолгож

	Бууж амралгүй явсаар

	Буман модны газрыг

	Гарсан өдрийн үдэш

	Галгиулан хүрэв гэнэ.

	 

	Итгэлт жаал морь нь

	Ивандаа хэлсэн нь

	«Ганц мөчийн дараа

	Гадаад далайн өмнөх

	Өргөн тал дээр

	Өөрийн биеэр хүрнэ.

	Гайхалт аварга халим загас

	Гадаад далайг хөндлөн хэвтэнэ.

	Өршөөл яаж гуйхаа

	Өнөө болтол мэдээгүй

	Аварга энэ халим

	Арван жил зовов.

	Тэр аварга халим

	Тэнгэрийн Нарны энэрлийг

	Тэтгэн авчир гэх вий.

	Тэгье! гэж амлаарай!

	Харин бүү л мартаарай, 

	Хатуу санаж яваарай!»

	Ганц мөчийн дотор

	Гадаад далайн өмнө

	Өргөн их талд

	Өөрийн биеэр хүрэв.

	Гадаад далайг хөндлөн

	Гайхалт халим хэвтэж

	Хамаг цогцос нь шархтай

	Хавирганд нь шор шаагаастай

	Сүүл бөгсөн дээр нь

	Сүрлэг ой шуугина.

	Нуруу биен дээр нь

	Нутгийн гацаа байна.

	Айлын тариачин иргэд

	Аманд нь тариа тариад

	Хоёр нүдний нь дунд

	Хотын багачуул тоглоно.

	Ооч сахлын нь ёроолоос

	Охид мөөг түүнэ.

	 

	Тэнэг Иваны морьхон нь

	Тэр халим дээгүүр

	Хатиран довтлон явж

	Хамаг ясыг нь тачигнуулав.

	Аварга халим гашуудаж

	Амаа цэлгэр нээж

	Арай ядан амьсгалж

	Аянчин Иванд хэлэв.

	«Аян замын ноёнтон, 

	Аль газраас явна?»

	«Хаан дагинын элчээр

	Хааны нийслэлээс гарав.

	Агаарын Нарыг чиглэж

	Алтан ордонд нь бараалхахаар

	Дорно зүгийг зүглэж

	Довтолгож яваа нь энэ!»

	«Төрсөн эцэг та соёрхож

	Төгрөг Нарнаас асууна уу?

	Ямар нүгэл хийснээс

	Ядрал зовлон хүлээв би?

	Зовох зүдрэх цаг минь

	Зогсох болоо болов уу?»

	«Асууя! Асууя би!

	Аварга халим загас минь!»

	«Өршөөлт эцгийн энэрлээр

	Өрөвдөж үз, миний зовлонг

	Арван жил хэвтэв.

	Ачилбал тусална!» гэж

	Гаслант аварга загас

	Гашуудан санаашран гуйв.

	Иваны жаал морь нь

	Их далайн эрэгт

	Харайн дүүлэн гарч

	Хар эрчээр давхихад

	Хурдан хөлийн нь доор

	Хуй шороо бужигнана.

	 

	Дээгүүр, доогуур ниссэн

	Дэргэдээ юу үзсэн

	Ойр хол явсныг нь

	Онхи мэдэхгүй би.

	Үлгэр хэлэхэд хялбар чиг

	Үйлсийг бүтээх нь ужиг!

	Олс томдог эхнэрүүд

	Огторгуйд ээрүүлээ тавьдаг

	Газар тэнгэр хоёрын

	Гацан нийлсэн заагт

	Иван морьхон хоёрын

	Ирснийг би сонссон.

	 

	Тэндээс Иван дэгдэж

	Тэнгэрийн оронд очоод

	Магад ноён хүн шиг

	Малгайгаа янзалж өмсөөд

	«Яасан, сонин жигтэй!

	Ямар үзэмжит орон!

	Манай хаант улс

	Маш үзэсгэлэн гэвч

	Тэнгэрийн энэ оронтой

	Тэнцүүлж яаж болох вэ?

	Гуталтай хөлөөр гишгэхэд

	Гутаамаар гоё л юм.

	Дэлхий гэдэг маань ч

	Дэрдгэр хар шавар, 

	Эндэх газар гэдэг нь

	Эрдэнэт биндэрьяа өнгөтэй.

	Яасан саруулхан юм бэ!

	Ямар сайхан газар вэ!

	Хайрт морьхон минь, чи

	Хандан зүүн тийш хараач!

	Цайж байгаа үүр шиг

	Цагаан туяа татагч

	Тэнгүй их өндөр юм.

	Тэр тэнгэрийн өргөө юм уу?»

	«Энэ хаан дагинын маань

	Эрдэнийн тэрмэн өргөөнд

	Нар шөнө бүр нойрсдог, 

	Сар өдөр дунд амардаг».

	 

	Болор эрдэнэ баганатай

	Босгоны нь дэргэд хүрэхээр

	Асар том багануудыг

	Алтан могой ороосон, 

	Орой оргил дээгүүр нь

	Одон мичид гялалзсан, 

	Эрдэнэт ордыг нь тойрон

	Элдэв цэцэрлэг жигдрээд

	Мөнгөн сайхан гишүүнд нь

	Мөчир салаа дээгүүр нь

	Алтадсан торон дотроос

	Ариун орны шувууд

	Хаан эзний дууллыг

	Хангинуулан эгшиглэж байна.

	Хотол олон ордыг

	Хот шиг эгнүүлэн байгуулж

	Оросын шашны загалмайг

	Одоор үйлдэн мандуулжээ!

	 

	Жаал морь нь явж

	Жавхлант хашаанд оров.

	Иван мориноосоо бууж

	Итгэлт морьхноо уяв.

	Сарны ордонд бараалхаж

	Сайныг асуун хэлсэн нь

	«Сарны хүү Сар та

	Сайн морилж байна уу?

	Нэр минь Иван Петрович!

	Нэн холын орноос

	Мэнд хүргэж яваагаа

	Мэдэгдэхээр ирсэн билээ!»

	«Иван Петрович та суу!

	Ирсэн учраа ярь.

	Гэрэлт оронд минь

	Гэнэт ирсэн учраа, 

	Ариун оронд минь

	Аль зүгээс ирснээ, 

	Зориг санаа юугаа

	Зовж нуулгүй хэл!»

	«Газрын эх газраас

	Гайхамшиг христосын орноос

	Хаан охины захиагаар

	Хаан эзний зарлигаар

	Гэгээн ордонд мөргөхөөр

	Гэрээс гарч аялсаар

	Гадаад далайг гаталж

	Газрын мухраас ирэв.

	«Гурван өдөр, шөнө

	Гуа гэрэлт царайгаа

	Надаас юунд нуусан

	Нарийн учрыг мэдье?

	Миний ах яагаад

	Манан буданд хаагдав?

	Алсын будант өндрөөс

	Алтан гэрлээ өгөөч»

	Гэж, тэр дагина

	Гэртээ хэлүүлсэн юм.

	Захисан бүгдийг санахгүй нь

	Зах сэжүүр нь энэ дээ!»

	«Ямар дагина гэнэ ээ?»

	«Яагаа вэ, танай охин!»

	«Манай охин гэнэ ээ?

	Магад чи аваачсан биз?»

	«Тийм би аваачсан!

	Тэндэх хааны хөтөч!

	Хаан намайг дуудаж

	Хатуу зарлиг буулгаж

	Гурван долоо хоногт

	Гуа охиныг ол!

	Шулуухан явахгүй бол

	Шууд шорлоно гэж

	Зарлиг бошгоор айлгаж

	Занаж зүхэн явуулсан!»

	Саяын хариу үгийг

	Сар сонсож баярлав.

	Их баярласандаа уйлж

	Иваныг тэврэн үнсэж

	«Иван чиний авчирсан

	Ийм мэдээний хариуд

	Юу гэж хариулахаа

	Ердөө олохгүй байна.

	Хаан охиноо алдаад

	Харахгүй боллоо! гэж

	Уй гашуу болж

	Уйлж унжсаар байж

	Гурван өдөр шөнөд

	Гуа гэрлээ өгөөгүй

	Хар үүлэнд хаагдаж

	Хатуу гашуудалд дарагдаж

	Гурав хоног унтаагүй

	Гурилын үртэс ч амсаагүй.

	Тэр явдлаас болж

	Тэнгэрт байдаг хүү минь

	Самуун бүрхэгт хаагдаж

	Сайхан гэрлээ унтраагаад

	Хангай дэлхийг гийгүүлээгүй

	Хав харанхуй болгоод

	Хайрт дүүгээ дурсаж

	Харамсан гашуудаж суув.

	Охин минь мэнд үү?

	Осолдож өвдөөгүй биз?

	Уйдаж гашуудаагүй биз?

	Учрыг нь сайн хэлээч!»

	«Үзэсгэлэн төгс лагшин нь

	Үл мэдэг турсан даг...

	Гуа нарийхныг нь хэлбэл

	Гурван цун гэмээр дэг...

	Хадамд очсоны дараа

	Халбагар тарган болно доо.

	Хаан эзэнтэн маань

	Хатан болгох гэнэ билээ!»

	«Дарладаг харгис хаан бэ!

	Далан настай байж

	Ариун залуу охиныг

	Авч гэрлэх гэнэ ээ!

	Хөгшин тэр нь сажлаад

	Хөөрхий охин минь хоцорно!

	Тариа цацаагүй газрыг

	Тармаж хадаж болдоггүй!

	Харгис хөгшин чөтгөр

	Хатантай болж чадахгүй!»

	«Аварга их халим

	Аврал өршөөл гуйлгасан.

	Даамай тэр загас

	Далайг хөндлөн хэвтэж

	Хамаг бие нь шархтай

	Хавирган бие нь хадаастай.

	Золгүй тэр загас

	Зовлонгийн хэмжээ хэзээ вэ?

	Яаж өршөөл хүртэх вэ?

	Яагаад зовно вэ! гэж

	Алман сар чамаас

	Асууж байна билээ!»

	«Тэр аварга загас

	Тэнгэр бурхны соёрхолгүй

	Гадаад далайд явсан

	Гучин онгоцыг залгиад

	Зовлон эдэлж хэвтэх

	Золгүй үйл учирчээ!

	Тэр онгоцыг тавивал

	Тэнгэр бурхан өршөөгөөд

	Нүд ирмэхийн зуур

	Нүхчүүлсэн шарх нь эдгээд

	Урт насыг насалж

	Удаан жаргах болно!»

	 

	Тэнэг Иван буцахаар 

	Тэр даруй босов.

	Гэгээн туяат Сар

	Гэрээсээ гаргаж үдээд

	Хүзүүгээр нь тэврэн байж

	Хүүхдээ мэт үнсээд

	«Иван Петрович чамд

	Их хүү бид хоёр

	Халуун баярыг хүргэе, 

	Хагацахын ёсыг хийе!

	Охинд мэнд хүргэж

	Оюун сэтгэлийг нь засаарай!

	Уйлж унжих хэрэггүй, 

	Уйтгар нь мөд дуусна!

	Сахалтай өвгөнтэй биш

	Сайхан залуутай гэрлэнэ! гэж

	Төрсөн охинд минь

	Төлөөлөн хэлээрэй чи!

	Тэнгэр бурхан өршөөнө.

	Тэнэгэр их баяртай!»

	Иван мэддэгээрээ ёсолж

	Итгэлт морьхондоо мордож

	Нэрт баатар хүн шиг

	Нэг том гэгч исгэрч

	Буцах замдаа орж

	Бужигнатал давхин одов.

	 

	* * *

	 

	Тэгээд маргаашийн өдөр нь

	Тэнэг Иван маань

	Гадаад их далайн

	Гарам дээр нь ирж

	Иваны жаал морь нь

	Их загасны дээгүүр

	Хатиран хурдлан явж

	Хамаг ясыг нь тачигнуулав.

	Аварга их загас

	Арайхан ядан амьсгалж

	«Тэнгэрээс гуйсныг гүйцэтгэв үү?

	Тэтгэх өршөөл авчрав уу?»

	«Аварга халим минь, 

	Азнаж хүлээ!» гэж

	Иваны жаал морь нь

	Их загасанд хашхираад

	Аварга загасан дээрх

	Айлын гацаанд очиж

	Хар дэлээ сэгсэрч

	Хашхиран янцгааж хэлэв.

	 

	«Үнэн шашинтан та нар

	Үй олон түмээн!

	Усанд автахгүй гэвэл

	Удахгүй түргэн зайл!

	Энд хачин юм болж

	Энэ далай цалгиж

	Аварга загас хөрвөөж

	Аюул болгох нь байна!..»

	Үнэн шашинтны

	Үй олон тариачин

	«Гэм» болох нь гэж

	Гэр гэртээ харьж

	Хөсөг тэргээ төхөөрч

	Хөрөнгө хогшлоо ачиж

	Загасны нуруун дээрээс

	Зайлж бууж нүүв.

	Өдөр дунд болоход

	Өнөөх гацааны дотор

	Алалцаан болсон юм шиг

	Амьд юм үлдсэнгүй.

	 

	Иваны жаал морь нь

	Их загасанд ирж

	Сүүл дээр нь гарч

	Сүрхий чангаар хэлэв.

	«Аварга загас чи

	Ариун бурхны соёрхолгүй

	Гадаад далайд явсан

	Гучин онгоцыг залгиснаас

	Зовлон эдэлж хэвтэх

	Золгүй үйл учирчээ!

	Тэр онгоцыг тавивал

	Тэнгэр бурхан өршөөгөөд

	Нүд ирмэхийн зуур

	Нүхчүүлсэн шарх чинь эдгээд

	Урт насыг насалж

	Удаан жаргах болно!»

	Иваны жаал морь

	Илтгэх үгээ дуусгаж

	Хазаарын болд амгайгаа

	Хангис хийлгэн хэмлэж

	Нүд ирмэхийн зуур

	Нөгөө эрэгт гарав.

	 

	Том загас хөрвөөхөд нь

	Толгод хөдлөх шиг болов.

	Далайн ус цалгилж

	Давлан долгион эхлэв.

	Аварга их загас

	Амаа ангайн зогсож

	Гучин их онгоцыг

	Гулгин бөөлжиж гаргав.

	Унтсан далайн хаан

	Усны шуугианд сэрж

	Зэс их буугаар

	Зэрэг зэрэг буудаж

	Бүрээ бишгүүрээ үлээж

	Бүх далбаагаа босгож

	Хамаг онгоцны албатан

	Хар ламтны хамт

	Уншлага залбирал хоёроо

	Уянгалан эгшиглэн уншаад

	Сэргэлэн зугаатай сэлүүрчид

	Сэтгэл хөдлөн дуулцгаасан нь

	«Гадаад далайн дотуур

	Гайхам усны дээгүүр

	Эх газрын хязгаараар

	Энэ онгоцоор хөвөөд...»

	 

	Далайн долгио бургилан

	Дарвуулт онгоц далд оров.

	Аварга том загас

	Амаа өргөн нээж

	Далайн долгио хагалан

	Даамай чанга хашхирав.

	«Яаж та нарт туслах вэ?

	Ямар юмаа шагнах вэ?

	Ариун дун хэрэгтэй юу?

	Алтан загас авна уу?

	Том сувд хэрэгтэй юу?

	Тоогоор бэлэн байна!»

	Ийм асуултыг хариулж

	Иван тэнэг хэлэв.

	«Бидэнд шан хэрэггүй!

	Бэлзэг олох хэрэгтэй.

	Хатан болох гэж байгаа

	Хаан охины бэлзэг!»

	«Нөхөд минь болно!

	Нөгөөдөх бэлзгийг чинь

	Өглөө болтол бэдрээд

	Өөрөө авчиръя» гээд

	Түлхүүр уснаа унах мэт

	Түргэн далд оров оо.

	Аварга том загас

	Ар долгион цацлан

	Албат хилэм загаснуудыг

	Авчирч чанга тушаав.

	«Дагинын эрдэнэт бэлзэг

	Далайн ёроолд бий гэнэ.

	Маргааш өглөө болтол

	Магад олж ирэгтүн!

	Түүнийг олж чадвал

	Тэргүүн зэрэг шагнаж

	Улсын гүн болгоно.

	Ухаалж гаргасан тушаалыг

	Хүндэтгэн гүйцэтгэхгүй бол

	Хүртээх шан байхгүй...»

	Олон хилэм загас

	Олохоор ёслон явав.

	 

	Хэдэн цаг өнгөрмөгц

	Хэсэг хилэм ирж

	Аварга их загасанд

	Айлтгаж хэлсэн үг

	«Хаан бүү хилэгнэ!

	Харц бид явж

	Бүх далайг шүүрдэв.

	Бөгжийг ердөө олсонгүй.

	Баймаар газрыг малтав.

	Бас ердөө олсонгүй.

	Хаан эзний зарлигийг

	Хадран загас л гүйцэтгэнэ.

	Тэр хадран загас

	Тэнгис далайг хэсдэг.

	Хаан охины бэлзгийг

	Хаана байхыг мэднэ.

	Тэр хадран хясахад

	Тэнээд алга болчхож».

	«Түүнийг одоохон олж

	Түргэн ирүүл!» гэж

	Саяын аварга загас

	Сахлаа хөдөлгөн зандрав.

	 

	Хоёр цагаан хилэм

	Хошууны тамганд очиж

	Аварга загас хаанаас

	Ардаг хадран загасанд

	Зарлага илгээж бариулах

	Зарлиг бичигтүн! гэв.

	Зогсоогоор өгсөн зарлигийг нь

	Зоодой загас сийрүүлэв.

	Цулбуурт загасан зөвлөгч

	Цуг үсгээ зурав.

	Хаан загасны зарлигийг

	Хар хавч тамгалав.

	Далайн гахайг дуудаж

	Даалгавар тушаалыг өгч

	Хааны загасны өмнөөс

	Хамаг далайг хэсэж

	Хэрүүлч хэдэр зантай

	Хэсүүлч хадран загасыг

	Хаа дайралдсан газраас нь

	Хаан загасанд хүргэ гэв.

	Зарлиг хүлээсэн далайн гахай

	Захирагчид ёслоод гарав.

	 

	Хэдэр хадранг эрэхээр

	Хэдэн анги мордов.

	Хамаг далайгаар эрж

	Хавийн голоор бэдрэв.

	Бүх нуураар хайж

	Булан тохойгоор нэгжив.

	Хэсүүлч хадран загасыг

	Хэн нь ч олж чадалгүй

	Гэмшин уйлах шахаад

	Гэдрэг буцан явтал...

	 

	Тэнд нэг бүрдэд

	Танихгүй дуу сонстов.

	Далайн гахайд очиж

	Даруй шумбан орж

	Хайж харан явтал нь

	Хар зэгсний доогуур

	Хэрүүлч хадран загас

	Хэлтэг загастай нүдэлдэнэ!

	«Чөтгөр авмарууд минь, 

	Чөлөөгүй хэрэлдэнэ үү!

	Байлдагч цэргүүд шиг

	Балбалдахаа одоо боль!»

	Хэрүүлч хадран загас

	Хэгжүүн зан гаргаж

	«Ямар хамаатай вэ, та нарт.

	Яншиж хошигнох дургүй би

	Хамаагүй юманд чалчвал

	Хадарч сүлбэнэ, хохь чинь шүү!

	Дайрсан үгийг сонсоод

	Далайн гахайд хэлэв.

	«Хэзээ ямагт тэнэгч

	Хэдэр хадран чи

	Үргэлж тэнэхээ мэдэх

	Үзсэнтэйгээ зодолдож явах

	Орон гэртээ ч байхгүй

	Олиггүй хар новш!

	Арцалдах цаг биш...

	Ачит хааны зарлиг

	Одоо даруй явж

	Очиж хаанд бараалх!»

	Төдий далайн гахайд

	Төрхгүй хадран загасыг

	Арзгар сэрвээнээс нь базаад

	Аваад явах гэтэл нь

	Алдуулж тавиулж ядаад

	Ам мэдэн хашхирах нь

	«Найз нөхөд минь ээ!

	Намайг жаахан нүдэлдүүлээч!

	Өөдгүй муу хэлтэгтэй

	Өчигдөр үдэш намайг

	Олны чуулган дунд

	Олиггүй харааж доромжилсон» гэж

	Сүйд болон хашхираад

	Сүүлдээ дуугай болов.

	Элч далайн гахайд

	Эгээ юм хэлэлгүй

	Хатуу хялгаснаас нь чирсээр

	Хаан загасанд хүргэв.

	 

	Аварга халим хаан

	Асар их хилэгнэн

	«Хар золиг хадран!

	Хаагуур тэнэж явав?»

	Хэрүүлч хадран загас

	Хэрэг өдүүлснээ мэдэрч

	Өвдөг дээрээ сөхөрч

	Өршөөл гуйн мөргөв.

	«Бурхан чамайг өршөөг!

	Буруут ялыг уучилъя!

	Өршөөсөн ачийг хариулж

	Өгсөн зарлигийг биелүүл».

	Өнөөх хадран загас

	Өвдөг нугалан ёолж

	«Аварга их халим минь, 

	Албанд чинь хичээнгүйлье!»

	«Хаан охины бэлзэг

	Хаана байж байгааг

	Бүх далайгаар хэсдэг чи

	Бүрэн мэднэ биз».

	«Яаж мэдэхгүй байх вэ!

	Яваад олж ирье!»

	«Одоо бушуухан явж

	Олоод ирвэл зохино!»

	 

	Хэсүүлч хадран загас

	Хэд ёслоод явахдаа

	Хааны хиа нартай

	Хараалцан хэрэлдээд гарав.

	Улаан нүдэн загастай

	Уулзан зодолдоод өнгөрөв.

	Зургаан май загасхныг

	Зуд намалдаглаад явав.

	Ийм хэрэг бүтээгээд

	Их омогтой явж

	Гүн цээлийн усанд

	Гүйн шумбан ороод

	Усан далайн ёроолоос

	Уул хайрцгийг олов.

	Энэ хайрцгийн жин нь

	Эгээ хөнгөн биш

	Зуун пүү дөхөхийг

	Зуйгар хадран мэдээд

	«Магад даахгүй» гэж

	Май загасыг дуудав.

	 

	Далайн май загаснууд

	Даруй сандран цуглаж

	Бэлзэгтэй хайрцгийг өргөхөөр

	Бие тулан оролдовч

	Чү! Чү! гэж орилолдовч

	Цунгийн чинээ ч хөдөлгөхгүй

	Хэчнээн чанга хашхиравч

	Хий биеэ зовооно.

	Балмад хадран загас

	Байдаг чадлаараа хашхирав.

	«Балгуулахын оронд ташуурдмаар!

	Бааштай муусайн май!» гээд

	Бүх хилэм загасыг

	Бүртгэн цуглуулахаар одов.

	 

	Хилэм загаснууд ирээд

	Хэл үг гаргалгүй

	Бөхөөр элсэнд шигдсэн

	Бөгжтэй хайрцгийг өргөв.

	Хэрүүлч хадран загасны

	Хэлж тушаасан үг нь

	«Хайрцаг өргөсөн загаснууд, 

	Хааных өөд очоорой!

	Нүд минь өөрөө анилдаад

	Нойрт дийлдэж байна.

	Би доошоо шумбан

	Биеэ жаал амраая!»

	Хилэм загаснууд сүрэглэн

	Хэлснээр хааныд хүргэв.

	Хэсүүлч хадран загас

	Хэрүүл гаргасан бүрддээ

	Хэлтэг загастай уулзаж

	Хэрэлдэх гэсэн бололтой...

	Би ердөө мэдсэнгүй.

	Бид хадранг огоорч

	Тэнд хүлээн суугаа

	Тэнэг Иванаа ярья.

	 

	* * *

	 

	Их далайн дөлгөөн эрэгнээ

	Иван хүлээн сууна.

	Аварга их загасыг

	Алтан бэлзэг авчрахыг

	Хүлээн хүлцэн уйдаж

	Хүнгэнэн дуулан сууна.

	Эмээлт жаал морь нь

	Элсэн дээр үүрэглэнэ.

	Тэр үдэш дөтөлж

	Тэнгэрийн нар доошлон

	Аажим илчээрээ шарсаар

	Алтан туяагаа хураасаар...

	Аварга том загас

	Арай л ирээгүй байна.

	Тэр завсрын үед

	Тэнэг Иван бодов.

	«Өнөөх бэлзгийг минь

	Өглөө авчирна гэж

	Ам алдсан билээ.

	Алтан нар шингэв!

	Далайн шулмыг хуухай!

	Дарж алаасай чамайг...» гэтэл

	Өргөн далай цалгиад, 

	Өнөөх халим гараад

	«Ачийг чинь хариулж

	Амласнаа гүйцэтгэв» гэж

	Хаан охины бэлзэгтэй

	Хайрцаг нэгийг гаргаж

	Элсэн дээр хаяхад нь

	Эрэг баахан чичрэв.

	«Одоо өрөө дарав.

	Ондоо хэрэг гарвал

	Намайг дахин дуудаарай!

	Насандаа Иваныг мартахгүй!

	Дараа баяртай» гээд

	Далайд загас нь шумбав.

	 

	Бөгтрөгтэй морьхон нь сэрж

	Босон харайж шилгээв.

	Хөтөч Иванаа харж

	Хөхин баясан дэвхцэв.

	«Аваргын аварга загас

	Амласнаа сайтар гүйцэтгэв.

	Аварга загас чамд

	Агуу ихээр баярлав.

	Эзэн Иван минь, хувцасла!

	Эргэх замдаа морд!

	Болзсон гурван өдөр нь

	Болоод өнгөрөх дөхөв.

	Маргаашийн өдөр гэдэг

	Маш бачуу өдөр!

	Өвгөн болсон хаан

	Өнхөрчих гэж байгаа даа!»

	«Баярлаад өргөх гэсэн

	Бяр минь хүрэхгүй байна.

	Ямар цул хайрцаг вэ?

	Яасан хүнд юм бэ?

	Таван зуун чөтгөрөө

	Танхай загас хийчхэв үү?

	Би гурвантаа өргөвч

	Бэрхдэж туйлдаад даасангүй».

	Иваны үгийг сонсоод

	Итгэлт морьхон нь дуугаралгүй

	Өнөөх хайрцагтай юмыг

	Өөрийн хүзүү дээрээ

	Өвс зэгс шиг хөнгөнөөр

	Өргөн гарган тохоод

	«Бушуу морд, Иван!

	Буцах зам хол!

	Манай болзоот өдөр

	Маргааш өглөө болно».

	 

	Дөрөв дэх өдрийн үүрээр

	Дөнгөж Иван ирэв.

	Хаан угтан гарав.

	«Хаан охины бэлзэг үү?»

	Иван морьхноосоо бууж

	Ихэмсэг зангаар хариулав.

	«Хайрцагтай бэлзэг энэ!

	Харьяат цэргээ дууд!

	Харах бараа нь бага ч

	Хар шулмын хүнд юм».

	Хаан тэрхэн агшинд

	Хамгаалагч цэргээ дуудаж

	Хайрцаг оруулахыг тушаагаад

	Хаан охинд очоод

	Эелдэг зөөлөн дуугаар

	Эвтэйхэн гэгч хэлэв.

	«Амраг чиний бэлзгийг

	Аваад ирсэн байна.

	Одоо дахин саатуулах

	Онцын шалтаггүй байна.

	Маргааш өглөө эртлэн

	Мандах шар нарнаар

	Холбох ёсоо гүйцэтгэж

	Хоёулаа нийлж жаргана.

	Алтан бэлзгээ үзэхийг

	Амраг чи хүсэхгүй юү?

	Орд харшийн дотор

	Оруулж тавьсан байна».

	«Бэлзэг үзэхээ мэднэ.

	Би үнэнээ хэлбэл

	Эр эмийн ёслолыг

	Энэ удаа хийхгүй».

	«Янаг зул минь чи!

	Яагаад болохгүй вэ?

	Зүрхнээсээ дурлана би!

	Зориглон хэлснийг минь соёрх.

	Эхнэр болгох сон гэж

	Энгүй их дурлав би!

	Хэрэв чамайг зөвшөөрөхгүй бол

	Хэтэрхий уйтгараас болж

	Маргааш өглөө эрт

	Мандахын нарнаар үхнэ.

	Хатан ээж минь чи!

	Хайрлаж энэрээч намайг!»

	«Арван тавт намайг үзээч!

	Азай буурал үсээ хараач!

	Яаж ийм хоёр хүн

	Явдлаа нэгтгэж гэрлэх вэ?

	Эзэд хаад хараад

	Элгээ маарштал инээнэ.

	Авга эцэг чинь үзээд

	Ачтайгаа гэрлэж гэнэ».

	Хаантан уурлаж

	Хашхиран хуухирч хэлэв.

	«Эзэн хаант улсууд

	Элгээ хөштөл инээг!

	Ураг төрлөөр нь сүйдэлж

	Угсаа удмаар нь сөнөөнө!»

	«Амьтан шоолдоггүй юмаа ч гэсэн

	Аанай л гэрлэж болохгүй!

	Цэвдэг хөлдүү өвөлд

	Цэцэг ургадаггүй юм шүү дээ.

	Зүйргүй сайхан надтай

	Дүймээр юм чинь юу вэ?»

	Хаан охины үгэнд

	Хаан хариу хэлэв.

	«Би хөгширсөн ч цогтой

	Биеийн чалх сайтай!

	Бага жаахан янзалбал

	Бахтай залуу шиг харагдана.

	Гэвч тэр гэх хэрэг юун бэ?

	Гэрлээд суувал барав!»

	«Амандаа ганц шүдгүй

	Азай буурал болсон

	Эргүү тэнэг өвгөнд

	Эхнэр болж суухыг

	Хэзээ ч би хүсэхгүйн

	Хамаг учир тэр ээ!»

	Хаан шилээ маажисхийж

	Харцаа муухай болгож

	«Хатаан! Яах билээ, би?

	Хачин дурлаж байна, чамд

	Үхлийн гай тулгарсан шиг

	«Үгүй, үгүй л» гэх юм».

	«Азай буурал өвгөнд

	Амраг хатан нь болохгүй!

	Харин чи урьдынх шигээ

	Хавтай залуу болбол

	Харгацаж хэлэх үггүй

	Хатан чинь болно!»

	«Дагина чи бодооч!

	Дахин төрж болдоггүй.

	Ганцхан бурхан тэнгэр л

	Гайхамшгийг бүтээж чадна!»

	«Алд биеэ хайрлахгүй бол

	Ахиад залуу болно.

	Үгийг минь сонсоод

	Үүрийн туяагаар маргааш

	Үй олон зарцаараа

	Өргөн хашаа дотроо

	Гурван том тогоог

	Гудамлан зоож галлуул!

	Нэгдүгээр их тогоонд нь

	Нэн хүйтэн ус, 

	Хоёрдугаар их тогоонд нь

	Хорчийлгож шалзлам ус, 

	Сүүлийн том тогоонд нь

	Сүү хийж буцалга!

	Сарны охинтой суухаар

	Сайхан залуу болохоор

	Бүгд хувцсаа тайлж

	Бүлээн сүүнд орж

	Бүлээн сүүнээс гарч

	Бүр халуун усанд орж

	Хага ташим хүйтэн усанд

	Хамгийн сүүлд орвол

	Гунхсан залуу болохыг

	Гуйж танд хэлье!»

	 

	Хаан үг дуугарсангүй

	Харин Иваныг дуудав.

	Иван хүрч ирээд

	Их хаанд бараалхаж

	«Далайд яв гэв үү!

	Дагаж чадахгүй би!

	Яав ч одохгүй шүү!

	Яллах эсэхээ мэд!»

	«Далайд явуулах хэрэг биш

	Даруй гүйцэтгэх хэрэг.

	Маргааш үүр цайхаар

	Манай хашаа дотор

	Гурван том тогоо

	Гудамлан зоож галлана.

	Нэгдүгээр том тогоонд нь

	Нэн хүйтэн ус, 

	Хоёрдугаар тогоонд нь

	Хорчийлгож шалзлам ус, 

	Сүүлчийн том тогоонд нь

	Сүү дүүргэхээр болов.

	Иван хөтөч чи!

	Их тогоонд байгаа

	Буцламгай халуун сүүнд

	Бусад хоёр усанд

	Орж турших ажлыг

	Оролдон хийж тэнс!»

	«Торой хяруул хоёрыг

	Тогоонд зумладаг байх...

	Би тахиа торой биш

	Биеэ зумлах хэрэггүй.

	Харин хүйтэн усанд нь

	Харайгаад орсон ч болно!

	Буцалгаж туршина гэж

	Бүү намайг мэхлээрэй!

	Их хааны арга зальд

	Иван ханатал чадагдлаа».

	Хаан сахлаа шувтран

	«Харц чамтай мэтгэлцэхгүй!

	Хэрэв чи үүрээр

	Хэлснийг гүйцэтгэхгүй бол

	Чамайг хэсэглэн хэрчиж

	Чанга зовоон эрүүднэ.

	Эргүү хар нохой!

	Эндээс бушуу зайл!»

	Итгэлт морьхны байранд

	Иван уйлсаар очив.

	Иваны уйлахыг хараад

	Итгэлт морьхон нь асуув.

	«Иван чи юунд

	Ийм гунигтай болов?

	Далан настай зөнөг

	Дахин уршиг тарив уу?»

	Иван морьхноо хүзүүдэн

	Илэн таалж хэлэв.

	«Хайрт морьхон минь!

	Хар аюулд уналаа.

	Хаан намайг тонилгохоор

	Харгис бодол өвөрлөж

	Халуун сүүтэй тогоонд

	Харайж ор гэв.

	Хүйтэн устай тогоонд

	Хөвж үз гэв.

	Буцламгай устай тогоонд

	Булхаж турш гэв».

	«Алба гэдэг чинь энэ дээ.

	Аргагүй тус минь хэрэгтэй дээ.

	Гал шувууны өдний

	Гай гэдгийг хэлүүштэй

	Хээрээс авсан өд чинь

	Хэчнээн гай удав даа!

	Хоолой дээр чинь хутга шиг

	Хор хөнөөл чирэв дээ!

	Тэгтлээ уйлаад яах вэ!

	Тэнгэр чамайг өршөө!

	Аюул гайг нэг л

	Аргалж үзэхийг бодъё.

	Эзэн Иванаа орхисноос

	Энэ бие үхсэн нь дээр.

	Өглөөний гэгээн хяраагаар

	Өргөн хашааны дотор

	Дээлээ тайлахдаа чи!

	Дээд хаанд айлтгаарай

	«Их хаантан! Би

	Итгэлт морьтойгоо уулзаж

	Эцсийн хагацал хийх

	Энэрэл хайрлах болов уу?»

	Энэ гуйлтыг чинь

	Эзэн соёрхоно байх.

	Би хүрч очоод

	Биеэр тогоонд тулж, 

	Сүүлээ нэг шарваж

	Сүүнд хошуугаа дүрж

	Чамайг хоёр шүршиж

	Чанга гэгч исгэрнэ.

	Тэгэхэд чи хурдлан

	Тэр сүүнд нь шумбан

	Халуун устай тогоонд

	Харайж орон хөвөөд

	Хүйтэн устай тогоонд нь

	Хөвж самарч байгаарай!

	Одоо тэнгэртээ мөргөж

	Орондоо тайван нойрс!»

	 

	Маргааш өглөө нь

	Маш эрт байхад

	Итгэлт морьхон нь

	Иванаа дуудаж сэрээв.

	«Эзэн, нойр чинь ханасан!

	Эрхэм албаа гүйцэтгэгтүн».

	Нойрмог Иван эвшээж

	Нозоорон суниасаар босож

	Залбиран загалмайлан мөргөж

	Заасан газар нь очив.

	 

	Тэнд тогоонууд буцлан

	Тэдгээрийг эргэн тойрон

	Хааны тогоочид хуралдаж

	Харшийн албатан цуглаж

	Галын түлээг нэмж

	Газар газар бөөгнөлдөж

	Иваны тухай шивнэлдэж

	Инээлдэн шуугьж байв.

	 

	Харшийн үүд цэлийж

	Хаан дагина хоёр

	Идэрхэг Иваныг харахаар

	Индэр асарт сууцгаав.

	«Иван минь, хувцсаа тайлж

	Их тогоонд шумбаж үз!»

	Иван үг хэлэлгүй

	Их хааны зарлигаар

	Малгай бүсээ тайлав.

	Маахай гутлаа сугалав.

	Залуу цогт дагина

	Займран хулхаж байгаад

	Нүцгэн Иванаас ичээд

	Нүүрээ таглаж орхив.

	Иван тогоонд ойртож

	Ийшээ тийшээ харав.

	Хаан түүнийг хялайж

	Хашхиран зандарч тушаав.

	«Иван юунд зогсов?

	Их тушаалыг гүйцэтгэ!»

	Их эзэн хаантанд

	Иван мэхэсхийн хэлэв.

	«Их хаантан! Би

	Итгэлт морьтойгоо уулзаж

	Эцсийн удаа хагацал хийх

	Энэрэл хайрлах болов уу?»

	Эзэн бодож үзээд

	Энэ гуйлтыг соёрхов.

	Хаан зарлиг буулгаж

	Хайрт морийг нь авчруулав.

	 

	Тогоонд морьхон ойртож 

	Тогдгор сүүлээ шарваж

	Хуйлран буцалсан усанд

	Хошуугаа нэг дүрж

	Иваныг хоёр шүршиж

	Их дуугаар исгэрэв.

	Иван морьхноо харж

	Их тогоонд шумбаж

	Сүүнээс усанд шилжиж

	Сүүлчийн тогооноос гарахдаа

	Үлгэрт хэлж болшгүй

	Үзэмжит сайхан болов!

	Үзгээр бичиж чадашгүй

	Үнэн цэвэрхэн болов!

	Сайхан дээл өмсөж

	Сарны дагинад ёсолж

	Ноён адил ихэмсэг

	Ножлон зэвүүн харав.

	Хааны албат нар

	Харсаар гайхаж хашхирав.

	«Ийм сайхан болдог

	Ид шид байдаг аа!

	Ертөнцөд хүн болсоор

	Ердөө дуулаагүй юм!»

	 

	* * *

	 

	Залуу сайхан болох гэж

	Загалмайлж хоёр залбираад

	Хаан хувцсаа тайчуулж

	Халуун тогоотойд ороод

	Халцарч булцарч үхэв ээ!

	 

	Хаан охин босож

	Хашхиралдах дууныг намдааж

	Толгойн бүтээлгийг ярж

	Тойрогчдод хандан хэлэв.

	«Хаан та нарыг урт насал гэсэн

	Хатан болохыг хүснэ би!

	Та нар дуртай юу?

	Талархвал хариу аль!

	Хамгийг захирах эзэн

	Хань минь энэ хүн!» гэж

	Иван тэнэгийг зааж

	Илтгэл үгээ төгсөв.

	 

	Тойрон байсан албатан

	Тоймгүй баясан хэлэв.

	«Таныг хатан болгоё!

	Тамд унасан ч дагая!

	Хас их жаргалын чинь төлөө

	Хаан эзнээр Иваныг өргөе!»

	 

	Иван хатнаа хөтөлж

	Их сүмд очиж

	Төр ёсоо гүйцэтгэж

	Төв суудалд суув.

	Үхэр буу цайзаас нижигнэж

	Үлээвэр бүрээ хажуугаас хүнгэнэж

	Хамаг зоорио цэлийтэл нээж

	Харийн дарсыг нэлийтэл сөгнөв.

	Ард олон од түгтэл ууж

	Ам амандаа түрхрэн хашхиралдаж

	«Манай эзэн хаан хатантайгаа

	Манлай үзэсгэлэнт дагинатайгаа

	Мандан жаргах болтугай!» гэж

	Магтаал ерөөлөө дэвшүүлэв.

	 

	Хааны ордны хурим той нь

	Хад уул мэт сүндэрлэж, 

	Өнгийн амттан архи дарс нь

	Өргөн гол шиг урсаж байв.

	Баян ноёнгүй цөм балгалцаж

	Баярласан би ч цуг байлцаж

	Бал бурам, архи дарсыг

	Балгаж хүртэх гэсэн чинь

	Сахал самбайгаар савираад

	Сархад аманд ердөө ч орсонгүй.

	 

	* * *

	 


Оросын нэрт шүлэгч Ершовын

	Олны таалал булаасан шүлэглэл үүнийг

	Хорин гурван жилийн өмнө

	Хор Монголын хэлнээ хөрвүүлж

	Яруу найраг амтархагч удамтан

	Ялдам ухаант уншигч түмэндээ

	Хэл зохиолын бэлэглэл болгон

	Хэвлүүлсэн билээ орчуулагч би.

	Ардын боловсролын эрхэм яамнаас

	Ахин нийтлэх шийд гаргаж

	Дахин тохиолдуулж ирүүл хэмээн

	Даалгасан бичиг хайрласанд хөхиж, 

	Амрах унтах цагаа сааж, 

	Арай ядан дахин тохиолдуулбай

	Оюунт уншигч толилогч нар

	Олсонд минь баясан сууж, 

	Сэв алдсыг мину шүүж, 

	Сэтгэл оюунаа цэнгүүлэх ажаамуу.

	 

	1942-1947, 1970 он XI сарын 2.

	Улаанбаатар

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	
1972 оны хэвлэлийн Хэвлэн нийтлэлийн мэдээлэл:

	 

	П. П. ЕРШОВ

	 

	БӨГТРӨГТЭЙ МОРЬХОН

	 

	КОНЁК-ГОРБУНОК

	 

	Хоёрдугаар хэвлэл

	 

	Орчуулсан X. Пэрлээ

	Редактор Ш. Гаадамба

	 

	Зургийг зурсан З. Нямжав, П. Булгамаа

	 

	Зургийн редактор Ц. Энэбиш

	Техник редактор Л. Сандагдорж

	Хянагч Ц. Нямжав, С. Бадамсэд

	 

	Өрөлтөд 1972-4-16-нд оруулж 1972-5-15-нд хэвлэлд шилжүүлж

	9000 ширхэг хэвлэв.

	Цаасны хэмжээ 84х108/32.

	Хэвлэлийн хуудас 4 

	Хэвлэлийн нэгж хуудас 6, 56 

	Тооцооны хуудас 4, 28

	Х.г. № 132/72. Зах. № 113

	 

	БНМАУ. Ардын боловсролын яам

	Улаанбаатар. Барилгачдын талбай 15

	Д. Сүхбаатарын нэрэмжит Хэвлэлийн Комбинатад хэвлэв.

	Д. Сүхбаатарын талбай, 2.

	 

	"Радуга" хэвлэлийн газраас 1988 онд эрхлэн хэвлүүлж Б. Пүүшилийн редакторласан эхтэй тулгаж зарим засвар хийв. (ЦБ)

	 

	
Заметки

		[←1]
	 Инчдэх - эрхий хурууны өндгийг бусад хуруутай хавиран имэрч эгшин зуур дуугаргахыг хэлнэ. Нүд ирмэхээс хурдан хугацаа




	[←2]
	 Дайд — зарим аялгуунд газар дэлхий гэсэн утгатай үг

